
 
 
 

ᐃᓄᐃᑦ ᐃᓕᖅᑯᓯᑐᖃᒥᒍᑦ ᐆᒪᔪᓄᑦ ᖃᐅᔨᒪᔭᑐᖃᖏᑦ 
ᑕᒪᒃᑯᓄᖓ 

ᐋᕐᓗᐃᑦ ᐳᐃᔨᑦᖏᑦ:  
 

 
 

ᓄᓇᓕᐅᑉ ᑭᒡᒍᓯᖏᑦ ᓇᐃᓕᒋᐊᖅᓯᒪᔪᑦ  
 
 

        
 

 
 

ᐸᕐᓇᒍᑎᔭᖅ ᐆᒧᖓ 
ᓘᒃᑖᖅ ᔅᑏᕝ ᕗᒍᓴᓐ  

ᑲᓇᑕᐅᑉ ᐅᑭᐅᖅᑕᖅᑐᖓᓂᑦ ᐋᕐᓗᐃᑦ 
ᑲᓇᑕᒥ ᐃᒪᕐᒥᐅᑕᓕᕆᔨᒃᑯᑦ  

ᐅᕕᓂᐸᒡ, ᒫᓂᑐᕝᕙ  
 
 

ᐸᕐᓇᑦᑕᐅᔪᖅ 
ᑯᕆᔅᑎᓐ ᕗᐊᔅᑖᓪ  

 
ᐋᒡᒐᓯ 2009 

ᓇᑭᓐᖔᕐᓂᖓ: 
 

ᐅᓂᒃᑳᓕᐊᖑᔪᖅ ᐅᓇ ᓇᐃᑦᑐᓂᒃ ᓇᓗᓇᐃᖅᓯᓯᒪᔪᖅ ᑐᑭᓯᒋᐊᕈᑎᓂᒃ ᐊᕝᕗᖅᑕᐅᓯᒪᔪᓂᒃ ᐋᕐᓗᐃᑦ ᒥᔅᓵᓄᑦ 
ᐊᐱᖅᓱᖅᑕᐅᓪᓗᑎᒃ ᐃᓄᐃᑦ ᐊᖑᓇᓱᑦᑎᖏᑦ ᐃᓐᓇᑐᖃᐃᓪᓗ ᓄᓇᕘᒥᑦ ᐊᑯᓐᓂᐊᒍᑦ ᐋᒡᒋᓯ 2007 ᐊᒻᒪ ᐃᐳᕈ 2009. 
ᖃᐅᔨᓴᖅᑕᐅᓂᖏᑦ ᓄᓇᓕᐅᑉ ᐊᖑᓇᓱᑦᑐᓕᕆᔨᖏᓄᑦ ᐊᖏᖅᑕᐅᓯᒪᔪᐃᓐᓇᖅ ᓄᓇᕘᓪᓗ ᖃᐅᔨᓴᖅᑐᓕᕆᔨᒃᑯᖏᓐᓄᑦ. 
ᑲᑎᓕᒫᖅᖢᒋᑦ 89-ᖑᔪᑦ ᐃᓄᐃᑦ ᐊᐱᖅᓱᖅᑕᐅᓪᓗᑎᒃ ᓄᓇᓕᓐᓂᑦ ᑐᓵᔨᖃᖅᑕᖅᖢᑕ ᐊᐱᖅᓱᒐᑦᑎᓐᓄᑦ.  
 
ᐅᔾᔨᕆᒍᒃ: ᐅᓇ ᑎᑎᕋᖅᓯᒪᔭᕗᑦ ᓇᐃᓕᒋᐊᖅᓯᒪᔪᒥᒃ ᑕᑯᔪᓐᓇᖁᓪᓗᓯ ᐃᓗᐃᑦᑑᔪᒥᒃ. ᐊᐱᖅᑯᑕᐅᓯᒪᔪᓄᑦ ᑭᒡᒍᑕᐅᔪᓂᒃ 
ᓴᖅᑮᖏᑦᑐᖅ ᑭᓯᐊᓂ ᐃᓚᐃᓐᓇᖅᓱᕐᒪᑦ ᑭᒡᒍᓯᒋᔭᐅᓂᑯᓂᒃ. ᐃᓗᓕᖏᑦ ᐃᓗᐃᑦᑑᓗᒋᑦ ᑕᑯᔪᒪᒍᕕᒋᑦ ᓄᓇᓕᓐᓄᑦ 
ᐅᓂᒃᑳᓕᐊᑦ ᑕᑯᓗᒋᑦ ᐊᐱᖅᓲᑎᕕᓂᓪᓗ.  
 
ᐃᓚᐅᓂᕆᔭᖏᑦ ᓄᓇᓖᑦ ᑕᐃᒍᕐᓗᒋᑦ: 

 
 
ᓄᓇᓕᒃ        ᐊᐱᖅᓱᖅᑕᐅᔪᑦ ᐃᓄᒋᐊᓐᓂᖏᑦ 

 
 
ᓇᐅᔮᑦ         17 
ᑲᖏᖅᖠᓂᖅ        10 
ᐊᕐᕕᐊᑦ         5  

 ᐃᒡᓗᓕᒃ         16 
ᓴᓂᕋᔭᒃ         7 
  

 
 

 
 

ᑭᒻᒥᕈᑦ         5 
ᐃᖃᓗᐃᑦ         7 

 
 
 
 
 

         
ᐃᑉᐱᐊᕐᔪᒃ        11 

 
 
 
 
 

ᐸᖕᓂᖅᑑᖅ        11 

ᐊᔾᔨᓕᐅᒐᑦ ᑕᕐᕆᔭᒐᓕᐊᓪᓗ ᐋᕐᓗᑦ ᑕᕆᐅᖓᒍᑦ:  
ᓇᐅᔮᑦ: ᐊᔾᔨᓐᖑᐊᑦ ᑕᕐᕆᔭᒐᕐᓗ  
 
ᐃᒡᓗᓕᒃ/ᓴᓂᕋᔭᒃ: ᐱᑕᖃᓐᖏᑦᑐᖅ 
 
ᑲᖏᖅᖠᓂᖅ:  ᐊᑕᐅᓯᖅ ᐊᐱᖅᓱᖅᑕᐅᔪᖅ ᐊᔾᔨᓐᖑᐊᖃᓚᐅᖅᑐᖅ ᐋᕐᓗᓐᓂᒃ ᐊᔾᔨᓕᐅᖅᑕᐅᓂᑯᑦ ᑕᕆᐅᖓᓃᑦᑎᓪᓗᒋ 
ᑲᖏᖅᖠᓂᕐᒥ.  
 
ᐊᕐᕕᐊᑦ: ᐊᔾᔨᓐᖑᐊᖅᑕᖃᓐᖏᑦᑐᖅ ᖃᐅᔨᒪᔭᐅᔪᓂᒃ ᓄᓇᓕᖓᓐᓂᑦ; ᑭᓯᐊᓂᓕ ᑕᕐᕆᔭᒐᓂᒃ ᓂᐱᓕᐅᖅᓯᒪᔪᓂᓪᓗ 
ᐱᑕᖃᖅᖢᓂ.   
 
ᐸᖕᓂᖅᑑᖅ: ᐊᔾᔨᓐᖑᐊᑦ 
 
ᑭᒻᒥᕈᑦ: ᐱᑕᖃᓐᖏᑦᑐᖅ 
 
ᐃᖃᓗᐃᑦ: ᐱᑕᖃᓐᖏᑦᑐᖅ 
 
ᐃᑉᐱᐊᕐᔪᒃ: ᐊᔾᔨᓐᖑᐊᑦ ᑕᕐᕆᔭᒐᕐᓗ 
 
 
 
ᐋᕐᓗᖃᕐᓂᖓ ᐃᒪᖏᒍᑦ: 
ᓇᐅᔮᑦ: ᐅᓄᕐᓂᖅᓴᑦ ᐊᐱᖅᓱᖅᑕᐅᔪᑦ ᐅᖃᐅᓯᖃᓚᐅᖅᑐᑦ ᐋᕐᓗᐃᑦ ᐅᑭᐅᖅᑕᖅᑐᒨᖃᑦᑕᕐᓂᖏᓐᓂᒃ, ᐊᒻᒪᓗ ᓇᐅᔮᑉ 
ᑕᕆᐅᖏᓄᑦ ᑎᑭᐅᑎᒐᔪᒃᖢᑎᒃ, ᐊᑯᓂᒻᒪᕆᐋᓗᒃ. ᐅᖃᐅᓯᓚᐅᕆᕗᖅ ᐃᓚᖏᓐᓄᑦ ᐊᕐᕖᑦ, ᑕᒪᐃᓐᓂᒃ ᐃᓐᓈᓗᐃᑦ 
ᒥᑭᓐᓂᖅᓴᓪᓗ, ᐅᑎᒐᔪᒻᒪᑕ ᑕᕆᐅᖏᓐᓄᑦ ᐊᐅᔭᓐᖑᕌᖓᑦ, ᑕᑯᒐᕐᓂᑦᑎᐊᓐᖏᑦᑐᑦ ᐱᓪᓗᒋᑦ ᐊᑯᓂᐅᓐᖏᑦᑐᖅ 
ᐃᒪᖏᓃᑉᐸᒻᒪᑕ. ᐃᓚᖏᑦ ᐊᐱᖅᓱᖅᑕᐅᔪᑦ ᐃᓱᒪᓚᐅᖅᑐᑦ ᐋᕐᓗᐃᑦ ᐃᒪᖏᓃᖏᓐᓇᐅᔭᕐᓂᖏᓐᓂᒃ ᑭᓯᐊᓂ 
ᖃᖓᑦᑎᐊᕈᓗᒃᑯᑦ ᑕᑯᔭᐅᒐᔪᔅᓯᔪᑦ ᐃᒪᖏᒍᑦ ᐊᐅᔭᓐᖑᕌᖓᑦ (ᖁᓖᑦ ᐊᕐᕌᒍᑦ ᐃᓗᐊᒍᑦ).  
 
ᐃᒡᓗᓕᒃ/ᓴᓂᕋᔭᒃ:  ᐅᓄᖅᑐᑦ ᐃᒡᓗᓕᒥᑦ ᐊᐱᖅᓱᖅᑕᐅᔪᑦ ᐃᑉᐱᒋᔭᖃᓚᐅᖅᐳᑦ ᐋᕐᓗᐃᑦ ᐃᒪᖏᓃᖃᑦᑕᕐᓂᖏᓐᓂᒃ 
ᐊᐅᔭᑕᒫᖅ. ᐃᓚᖏᑦ ᐅᖃᓚᐅᖅᖢᑎᒃ ᐋᕐᓗᐃᑦ ᑕᑯᔭᐅᒐᔪᔅᓯᓕᑕᐃᓐᓇᖅᑐᑦ, ᐃᒻᒪᖄ 1980 ᐊᕐᕌᒍᖏᑕ ᕿᑎᖓᒍᑦ. 
ᐋᕐᓗᐃᑦ ᑕᕆᐅᖏᓄᑦ ᐅᐸᓲᖑᕗᑦ ᓯᑯᖃᓗᐊᓐᖏᑦᑕᕌᖓᑦ, ᓯᑯᖃᖅᑎᓪᓗᒍ ᐱᑕᖃᒐᔪᓐᓇᑎᒃ. ᐋᕐᓗᐃᑦ ᐊᐅᔭᒃᑯᑦ 
ᑕᑯᔭᐅᒐᔪᑉᐳᑦ, ᐋᒡᒐᓯᒥᑦ ᓯᑎᐱᕆᒥᓪᓗ, ᐃᓛᓐᓂᒃᑯᑦ ᑎᑭᓵᓕᓂᖅᓴᐅᓪᓗᑎᒃ ᐅᑭᐊᔅᓵᓐᖑᕋᓱᓐᓂᖓᓄᑦ ᓇᔪᓲᖑᔪᑦ 
ᑕᕆᐅᖏᓐᓂᒃ. ᐃᓚᖏᑦ ᐃᓄᐃᑦ ᐊᐱᖅᓱᖅᑕᑦ ᐃᓱᒪᓪᓗᑎᒃ ᐋᕐᓗᐃᑦ ᐅᐸᒐᔪᑦᑕᖃᕋᓱᒋᔭᐅᓪᓗᑎᒃ ᐃᓚᖏᓄᑦ ᑕᕆᐅᕐᓄᑦ 
(ᐃᒥᖅᑯᑕᐃᓚᑦ ᕿᑭᖅᑕᖓ, ᕆᑦᓱᑦ ᐃᑉᐱᐊᕐᔪᖓ) ᐅᔾᔨᕆᔭᖃᖅᖢᑎᒃ ᐋᕐᓗᐃᑦ ᐃᒃᑲᑦᑐᒃᑯᑦ ᑕᑯᔭᐅᒐᔪᓐᖏᒻᒪᑕ 
ᐃᑎᓂᖅᓴᒦᑉᐸᒻᒪᑕ, ᐱᓗᐊᖅᑐᒥᒃ ᕿᑭᖅᑖᓘᑉ ᓯᒡᔭᖅᐸᓯᖏᑦ ᐃᑉᐲᑦ ᐃᓚᖓᒍᑦ.  
 
ᑲᖏᖅᖠᓂᖅ:  ᐊᐱᖅᓱᖅᑕᐅᔪᑦ ᐃᓄᐃᑦ ᑲᖏᖅᖠᓂᕐᓂᑦ ᐃᓱᒪᓚᐅᖅᑐᑦ ᐋᕐᓗᐃᑦ ᐊᑯᓂᒻᒪᕆᒃ 
ᐃᒪᖓᓃᖃᑦᑕᕐᓂᖏᓐᓂᒃ. ᖄᖏᖅᑐᓂᑦ, ᑕᑯᔭᐅᒐᔪᓗᐊᓚᐅᓐᖏᑦᑐᑦ ᐋᕐᓗᐃᑦ ᑲᖏᖅᖠᓂᐅᑉ ᑕᕆᐅᖓᒍᑦ. ᐊᑕᐅᓯᖅ 
ᐊᐱᖅᓱᖅᑕᐅᔪᖅ ᐅᖃᓚᐅᖅᐳᖅ ᑕᒪᒃᑯᐊᒎᖅ ᐋᕐᓗᐃᑦ ᐅᖃᐅᓯᐅᒐᔪᓚᐅᓐᖏᒻᒪᑕ ᑕᑯᔭᐅᒐᔪᓐᓇᑎᓪᓗ 1950 ᐊᒻᒪ 1960 
ᐊᕐᕌᒍᖁᑎᖏᒍᑦ. ᓇᑉᐸᓪᓗᐊᖏᑦ ᐊᐱᖅᓱᖅᑕᐅᔪᑦ ᐅᖃᓚᐅᖅᐳᑦ ᐋᕐᓗᐃᑦ ᑕᑯᔭᐅᒐᔪᔅᓯᓂᖏᓐᓂᒃ ᖃᖓᑦᑎᐊᒃᑯᑦ ᒪᕐᕉᓪᓗ 
ᐅᖃᖅᖢᑎᒃ ᑕᐃᒪᓐᖓᓂᑦ 2000-ᒥᓂᑦ ᑕᑯᔭᐅᖏᓐᓇᓲᖑᔪᑦ ᐊᐅᔭᒃᑯᑦ ᐃᓄᖏᓐᓄᑦ ᑲᖏᖅᖠᓂᐅᑉ.     
 
ᐊᕐᕕᐊᑦ: ᐊᐱᖅᓱᑕᐅᔪᑦ ᐃᑉᐱᒋᔭᖃᓚᐅᖅᑐᑦ ᐋᕐᓗᐃᑦ ᑕᕆᐅᖓᓃᖏᓐᓇᐅᔭᕋᓱᒋᓪᓗᓂᒋᑦ. ᑭᓯᐊᓂᓕ, ᐋᕐᓗᐃᑦ 
ᐅᓄᓐᖏᒃᑲᓗᐊᖅᖢᑎ ᐃᒪᖏᓐᓂᑦ ᑕᑯᔭᐅᒐᔪᓐᓂᖅᓴᐅᓕᖅᑐᑦ ᐊᖑᓇᓱᑦᑎᓄᑦ ᐅᐸᒍᑎᓂᖅᓴᐅᓕᕐᒪᑕ 
ᐊᖑᓇᓱᕝᕕᐅᒐᔪᑦᑐᓄᑦ. 

ᐸᖕᓂᖅᑑᖅ: ᐋᕐᓗᐃᑦ ᑕᑯᔭᐅᖏᓐᓇᐅᖅᑐᑦ ᐊᕐᕌᒍᑕᒫᖅ ᑭᓯᐊᓂ ᐊᑯᓂ ᓂᐸᖅᐸᖏᒻᒪᑕ ᐊᐅᓪᓛᕆᓲᖑᓪᓗᑎᒃ ᐊᓯᖏᓄᑦ.  
 
ᑭᒻᒥᕈᑦ: ᑕᒪᐃᓐᓂᒃ ᐊᐱᖅᓱᖅᑕᐅᔪᑦ ᐊᖏᖃᑎᒌᓚᐅᖅᑐᑦ ᐋᕐᓗᐃᑦ ᐃᒪᖏᒎᑦ ᐊᖅᑯᓵᒐᔪᓐᖏᒻᒪᑕ. ᐱᖓᓱᑦ ᐊᐱᖅᓱᖅᑕᑦ 
ᐃᓱᒪᓪᓗᑎᒃ ᐋᕐᓗᐃᑦ ᐊᖅᑯᓵᑐᐃᓐᓇᓲᖑᓇᓱᒋᓪᓗᒋᑦ. ᐊᑕᐅᓯᖅ ᐊᐱᖅᓱᖅᑕᐅᔪᖅ ᐃᓱᒪᓚᐅᖅᑐᖅ ᐋᕐᓗᐃᑦ 
ᐊᖑᓇᓱᑲᐃᓐᓇᕋᓗᐊᖅᖢᑎᒃ ᐃᒪᖏᒍᑦ ᓂᐸᕈᓐᓇᓐᖏᑦᑐᑦ. ᑖᔅᓱᒪ ᐃᓅᑉ ᐃᓱᒪᒋᓚᐅᕐᒥᔭᖏᑦ ᑕᑯᔭᐅᒐᔪᒍᑎᒋᒻᒪᒋᑦ ᑐᔾᔮᑉ 
ᕿᑭᖅᑕᖓᑕ (ᓯᓚᑖᒍᑦ ᕿᑭᖅᑕᐅᑉ ᐊᒻᒪ ᖃᓂᒋᔮᒍᑦ ᕿᑭᖅᑖᓘᑉ ᐃᑭᕋᓴᖓᒍᓪᓗ) ᐱᓪᓗᒋᑦ ᑕᒪᒃᑯᐊ ᖃᐅᓪᓗᖅᑖᑦ 
ᕿᓚᓗᒐᑦ ᐊᖅᑯᓵᖃᑦᑕᕐᒪᑕ ᑕᐅᕘᓇ. ᑖᓐᓇᑦᑕᐅᖅ ᐊᐱᖅᓱᖅᑕᐅᔪᖅ ᐅᖃᓚᐅᕐᒥᔪᖅ ᐋᕐᓗᐃᑦ ᑎᑭᕌᓱᖑᓂᖏᓐᓂᒃ 
ᑲᓇᓐᓇᕐᒥᑦ, ᐊᑐᐊᖅᖢᒍ ᓄᕗᐊᕐᔪᐋᓗᖓ.  
 
ᐃᖃᓗᐃᑦ: ᐋᕐᓗᐃᑦ ᑕᒪᐅᓐᖓᒐᔪᓐᖏᑦᑐᑦ ᑕᑯᔭᐅᒐᔪᓐᓇᑎᓪᓗ.  
 
ᐃᑉᐱᐊᕐᔪᒃ:  ᐋᕐᓗᐃᑦ ᑕᑯᔭᐅᒐᔪᑦᑐᑦ ᐃᒪᖏᒍᑦ ᐊᑯᓂᒻᒪᕆᓪᓗ ᑕᑯᔭᐅᖃᑦᑕᖅᓯᒪᓪᓗᑎᒃ ᑭᓯᐊᓂᓕ ᐊᑕᐅᓯᕐᒥᑦ 
ᓂᐸᕈᓐᓇᓐᖏᓚᑦ ᓅᑦᑕᕇᖃᑦᑕᕐᒪᑕ ᐊᓯᖏᓄᑦ ᐃᒪᓄᑦ ᓂᕿᔅᓴᖅᓯᐅᖅᖢᑎᒃ.   
 
 
 
ᐋᕐᓗᐃᑦ ᐅᓄᕐᓂᖏᑦ ᐃᒪᔅᓯᒍᑦ ᐅᓄᖅᓯᕙᓪᓕᐊᕚᑦ ᓄᖑᑉᐸᓪᓕᐊᕙᓪᓘᓐᓃ?  
ᓇᐅᔮᑦ: ᐊᖏᖃᑎᒌᑦᑐᖃᓚᐅᓐᖏᑦᑐᖅ ᐊᓯᔾᔨᖅᓯᒪᓂᖏᓐᓄᑦ ᐅᓄᕐᓂᖏᑕ ᐋᕐᓗᐃᑦ ᓇᐅᔮᑉ ᐃᒪᖏᒍᑦ. ᑭᒡᒍᑎᒋᔭᐅᔪᑦ 
ᐊᔾᔨᒌᓐᓇᑎᒃ ᐃᓚᖏᑦ ᖃᐅᔨᒪᓇᑎᒃ ᐊᓯᖏᓪᓗ ᐃᓱᒪᒋᔭᖃᖅᖢᑎᒃ ᐅᓄᖅᓯᕚᓪᓕᓐᓂᖏᓂᑦ ᐃᒪᖏᒍᑦ ᐱᓪᓗᒍ 
ᐅᓄᕐᓂᖅᓰᓐᓂᓕᕐᒪᑕ ᐋᕐᓗᐃᑦ ᐃᒪᖏᒍᑦ ᐊᕐᕌᒍᑕᒫᖅ. ᐊᑕᐅᓯᖅ ᐊᐱᖅᓱᖅᑕᐅᔪᖅ ᐃᓱᒪᒋᔭᖃᓚᐅᖅᑐᖅ ᐋᕐᓗᐃᑦ 
ᓱᕐᕌᓇᓱᒋᓇᒋᑦ ᑭᓯᐊᓂᓕ ᐃᓱᒪᒋᔭᖃᖅᖢᓂ “ᐅᓄᖅᓯᕚᓪᓕᓕᖅᑐᑦ ᐃᒪᖏᒍᑦ ᑭᓯᐊᓂ ᖃᓄᓪᓚᕇᕐᓂᖏᑦ ᓇᓗᓇᖅᑐᖅ 
ᐱᔭᐅᓇᓱᒍᓐᓇᖏᒻᒪᑕ ᐋᕐᓗᐃᑦ”.  
 
ᐃᒡᓗᓕᒃ/ᓴᓂᕋᔭᒃ:  ᑕᒪᐃᓐᓂᑲᓴᒃ ᐊᐱᖅᓱᖅᑕᐅᔪᑦ ᐊᖏᖃᑎᖃᓚᐅᖅᑐᑦ ᐅᓄᕐᓂᖏᑦ ᐋᕐᓗᐃᑦ 
ᐱᕈᖅᐸᓪᓕᐊᓇᓱᒋᔭᐅᓪᓗᑎᒃ.  
 
ᑲᖏᖅᖠᓂᖅ: ᐊᑕᐅᓯᖅ ᐊᐱᖅᓱᖅᑕᐅᔪᖅ ᐃᑉᐱᒍᓱᓐᓂᖃᓚᐅᖅᑐᖅ ᑕᒪᒃᑯᐊ ᐋᕐᓗᐃᑦ ᓱᕐᕌᓗᐊᕋᓱᒋᓇᒋᑦ ᐃᒪᖏᒍᑦ 
ᑖᒃᑯᐊᑦᑕᐃᓐᓇᐅᓇᓱᒋᓪᓗᓂᒋᑦ.  
 
ᐊᕐᕕᐊᑦ:  ᑕᑯᔭᐅᒐᔪᓐᓂᖅᓴᐅᓕᖅᑐᑦ ᐅᓪᓗᒥᐅᔪᖅ ᑕᐃᔅᓱᒪᓂᐅᓚᐅᖅᓯᒪᔪᒥᒃ.  
 
ᐸᖕᓂᖅᑑᖅ: ᑕᒪᕐᒥᑦᑎᐊᑲᓴᒃ ᐃᓄᐃᑦ ᐊᐱᖅᓱᖅᑕᐅᔪᑦ ᐃᓱᒪᖃᓚᐅᖅᑐᑦ ᑕᒪᒃᑯᐊ ᐋᕐᓗᐃᑦ ᐅᓄᕐᓂᖅᓴᐅᓇᓱᒋᓕᖅᖢᒋᑦ 
ᑕᐃᔅᓱᒪᓂᒥᑦ ᐅᓄᕐᓂᕆᓚᐅᖅᓯᒪᔭᖏᓐᓂᒃ. ᐊᑕᐅᓯᖅ ᐊᐱᖅᓱᖅᑕᐅᔪᖅ ᐅᖃᖅᖢᓂ ᑕᑯᒐᔪᒍᓐᓃᕋᒥᒎᖅ ᐋᕐᓗᓂᒃ 
ᑕᐃᔅᓱᒪᓂᑐᑦ ᑕᑯᖃᑦᑕᓚᐅᖅᑕᒥᓂᒃ ᐋᕐᓗᓂᒃ ᐊᕐᕌᒍᖁᑎᖏᒍᑦ 1960-ᐅᑉ 1970-ᐅᓪᓗ.   
 
ᑭᒻᒥᕈᑦ: ᑭᐅᔪᖃᓚᐅᓐᖏᓚᖅ ᑖᔅᓱᒥᖓ ᐊᐱᖅᑯᑎᒥᒃ ᓄᓇᓕᒋᔭᐅᔪᒥᑦ. 
 
ᐃᖃᓗᐃᑦ: ᓱᕐᕌᖏᑦᑐᑦ ᐅᓄᕐᓂᖏᑦ 
 
ᐃᑉᐱᐊᕐᔪᒃ: ᐊᖏᖃᑎᒌᓚᐅᓐᖏᑦᑐᑦ ᐃᓄᖏᑦ ᐊᐱᖅᓱᖅᑕᑦ ᑕᒪᒃᑯᐊ ᐋᕐᓗᐃᑦ ᐅᓄᕐᓂᕆᔭᖏᑦ ᐃᒪᖏᓐᓂᑦ 
ᐅᓄᖅᓯᓕᕐᒪᖔᖏᑕ ᓄᖑᑉᐸᓪᓕᐊᓕᕐᒪᖔᑕ ᓱᕐᕌᖏᒻᒪᖔᑕᓘᓐᓃᑦ ᐋᕐᓗᖁᑎᖏᑦ.  
 
 
 
ᐋᕐᓗᐃᑦ ᐅᓄᕐᓂᖏᑦ ᐊᑕᐅᑦᑎᒃᑯᑦ ᑕᑯᔭᐅᔪᑦ: 
ᓇᐅᔮᑦ: ᐊᐱᖅᓱᖅᑕᐅᔪᑦ ᑕᑯᓯᒪᓂᑯᑦ ᐋᕐᓗᓐᓂᑦ ᐃᓄᑑᔪᒥᒃ ᑎᑭᐅᑎᓪᓗᒋᑦ 100-ᖑᔪᑦ ᐋᕐᓗᐃᑦ ᐊᑕᐅᑦᑎᒃᑯᑦ 
ᑕᐅᑯᔭᐅᓂᑯᑦ.  

ᐃᒡᓗᓕᒃ/ᓴᓂᕋᔭᒃ: ᐅᓄᓛᑦ ᑕᑯᓯᒪᔪᑦ ᑕᑯᖃᑦᑕᖅᓯᒪᔪᑦ ᑲᑎᓐᖓᔪᓂᒃ ᐅᓄᓐᖏᑦᑐᓂᒃ ᐋᕐᓗᓂᒃ. ᐅᓄᕐᓂᖅᓴᑦ ᐃᓄᐃᑦ 
ᐅᔾᔨᕈᓱᒃᖢᑎᒃ ᑕᒪᒃᑯᐊ ᐋᕐᓗᐃᑦ ᐊᒥᓱᐋᓘᔪᓐᓇᖏᒻᒪᑕ ᑭᒡᓕᖃᒐᔪᑦᑐᑦ.  
 
ᑲᖏᖅᖠᓂᖅ: ᐋᕐᓗᐃᑦ ᑕᑯᔭᐅᖃᑦᑕᖅᓯᒪᔪᑦ ᐊᐱᖅᓱᖅᑕᐅᔪᓄᑦ ᑲᑎᓐᖓᓪᓗᑎᒃ ᐱᖓᓱᓂᒃ 50-ᓄᑦ ᐋᕐᓗᓐᓄᑦ. ᐊᑕᐅᓯᖅ 
ᐊᐱᖅᓱᖅᑕᐅᔪᖅ ᐅᖃᖅᖢᓂ ᑕᑯᔭᐅᒐᔪᓛᑦ ᐋᕐᓗᐃᑦ ᑲᑎᓐᖓᔪᑦ ᑕᓪᓕᒪᓂᒃ ᐊᕐᕕᓂᓖᑦ ᐊᑕᐅᓯᕐᒧᓪᓗ ᐅᓂᓐᓂᕆᔭᖏᑦ.  
 
ᐊᕐᕕᐊᑦ: ᐊᐱᖅᓱᖅᑕᐅᔪᓕᒫᑦ ᑕᑯᓯᒪᓂᑯᑦ ᐋᕐᓗᓐᓂᑦ ᐃᓄᑑᔪᒥᒃ ᑎᑭᐅᑎᓪᓗᒋᑦ 100-ᖑᔪᑦ ᐋᕐᓗᐃᑦ ᐊᑕᐅᑦᑎᒃᑯᑦ. 
 
ᐸᖕᓂᖅᑑᖅ: ᐊᐱᖅᓱᖅᑕᐅᔪᓕᒫᑦ ᑕᑯᓂᑰᓪᓗᑎᒃ ᐊᑕᐅᓯᕐᒥᒃ ᑐᖔᓃᑦᑐᓂᒃ ᐊᕙᑏᑦ ᐋᕐᓗᐃᑦ ᑲᑎᓐᖓᔪᓂᒃ. ᐃᓚᖏᑦ 
ᐊᐱᖅᓱᖅᑕᑦ ᑕᑯᓂᑰᓪᓗᑎᒃ ᐋᕐᓗᒻᒥᒃ ᐊᐃᑉᐸᕇᓂᓪᓘᓐᓃᑦ, ᐊᓯᖏᑦ ᑕᑯᓂᑰᓪᓗᑎᒃ ᑲᑎᓐᖓᓪᓗᑎᒃ ᐋᕐᓗᐃᑦ. ᐃᓚᖏᑦ 
ᑕᑯᓯᒪᓪᓗᑎᒃ ᐋᕐᓗᒻᒥᒃ ᐃᓄᑑᔪᒥᒃ ᐊᐃᑉᐸᕇᓪᓘᓐᓃᑦ ᐃᓚᖏᓪᓗ ᑕᑯᖃᑦᑕᖅᖢᑎᒃ ᑲᑎᓐᖓᔪᓂᒃ ᐋᕐᓗᓂ ᐱᖓᓲᓪᓗᑎᒃ, 
ᑎᓴᒪᐅᓪᓗᑎᒃ, ᑕᓪᓕᒪᐅᓪᓗᑎᒃ ᐅᕝᕙᓗ ᐊᕐᕕᓂᓕᐅᓪᓗᑎᒃ.  ᑕᓪᓕᒪᑦ ᐊᐱᖅᓱᖅᑕᐅᔪᑦ ᑕᑯᓂᕋᖅᓯᒪᓪᓗᑎᒃ ᐋᕐᓗᓂ 
ᑲᑎᓐᖓᔪᓂᒃ ᖁᓕᐅᓪᓗᑎᒃ ᐅᖓᑖᓄᓪᓗ.  
 
ᑭᒻᒥᕈᑦ: ᐊᐱᖅᓱᖅᑕᐅᔪᓕᒫᑦ ᑕᑯᓂᑰᓪᓗᑎᒃ ᐊᑕᐅᓯᕐᒥᒃ ᑐᖔᓃᑦᑐᓂᒃ ᐊᕙᑏᑦ ᐋᕐᓗᐃᑦ ᑲᑎᓐᖓᔪᓂᒃ. 
 
ᐃᖃᓗᐃᑦ: ᑲᑎᓐᖓᔪᐋᓗᓐᓂᒃ ᐋᕐᓗᐋᓗᓐᓂᒃ ᑕᑯᓯᒪᓐᖏᑦᑐᑦ ᑕᒪᒃᑯᐊ ᑕᑯᔭᐅᓲᖑᔪᑦ ᐋᕐᓗᐃᑦ ᐊᑯᓐᓂᖃᒐᔪᑦᑐᑦ 1-ᒥᒃ 
8-ᒧᑦ.  
 
ᐃᑉᐱᐊᕐᔪᒃ: ᐊᔾᔨᒌᓐᖏᑦᑐᒻᒪᕆᓐᓂᒃ ᑕᑯᓲᖑᔪᑦ ᐋᕐᓗᐃᑦ ᐅᓂᖅᑐᓂᒃ ᑲᑎᓐᖓᔪᓂᒃ ᑭᓯᐊᓂ ᐋᕐᓗᐃᑦ ᑕᑉᐹᓂ 
ᐃᓄᑑᓪᓗᑎᒃ ᐊᐃᑉᐸᕇᑐᐃᓐᓇᖅᖢᑎᓪᓗ ᑕᑯᔭᐅᒐᔪᓐᖏᓚᑦ.  
 
 
ᐋᕐᓗᐃᑦ ᐅᓄᕐᓂᖏᑦ: 
ᓇᐅᔮᑦ:  ᐅᓄᓐᓂᖅᓴᑦ ᐊᐱᖅᓱᖅᑕᐅᔪᑦ ᐃᑉᐱᒋᔭᖃᓚᐅᖅᑐᑦ ᖃᓄᑎᒋ ᐅᓄᖅᑎᒋᒻᒪᖔᖏᑕ ᐋᕐᓗᐃᑦ ᐃᒪᖓᓃᑦᑐᑦ 
ᐱᓪᓗᒋᑦ ᐅᓄᖅᑐᐋᓘᓪᓗᑎᒃ ᑕᑯᔭᐅᒐᔪᓐᖏᒻᒪᑕ. ᐅᓄᕐᓂᓕᒫᕆᔭᖏᑦ ᐋᕐᓗᐃᑦ ᐃᒪᖓᓃᓲᑦ ᐃᓱᒪᒋᔭᐅᔪᑦ 
ᐊᑯᓐᓂᖃᕋᓱᒋᓪᓗᒋᑦ 12-ᒥ 500-ᒧᑦ. ᐅᓄᓐᓂᖅᓴᑦ ᐊᐱᖅᓱᖅᑕᐅᔪᑦ ᐃᓱᒪᒋᔭᖃᖅᖢᑎᒃ ᐃᒻᒪᖄ 50 ᑐᖔᓃᑦᑐᑦ 
ᐋᕐᓗᐃᑦ, ᑭᓯᐊᓂ ᑕᑯᔭᐅᖃᑦᑕᓐᓂᖏᑦ ᐊᔾᔨᒌᑉᐸᖏᒻᒪᑕ ᐊᕐᕌᒍᓐᖑᕌᖓᑦ.  
 
ᐃᒡᓗᓕᒃ/ᓴᓂᕋᔭᒃ: ᐅᓄᓐᓂᖅᓴᑦ ᐊᐱᖅᓱᖅᑕᐅᔪᑦ ᐃᓱᒪᒋᔭᖃᓚᐅᖅᑐᑦ ᐋᕐᓗᖃᑦᑎᐊᕋᓱᒋᔭᐅᓇᓂ ᐃᒪᖏᒍᑦ. 
 
ᑲᖏᖅᖠᓂᖅ: ᐊᐱᖅᓱᖅᑕᐅᔪᓕᒫᑦ ᖃᐅᔨᒪᔭᖃᓚᐅᓐᖏᓚᑦ ᖃᓄᑎᒋ ᐅᓄᖅᑎᒋᒻᒪᖔᖏᑕ ᐋᕐᓗᖏᑦ ᐃᒪᖓᓃᓲᑦ.   
 
ᐊᕐᕕᐊᑦ: ᐊᑕᐅᓯᖅ ᐊᐱᖅᓱᖅᑕᐅᔪᖅ ᐃᓱᒪᓪᓗᓂ ᑐᖔᓃᓐᓇᓱᒋᓪᓗᓂᒋᑦ 100 ᐅᓄᕐᓂᖏᓐᓂᒃ ᐊᖅᑯᓵᖅᑲᑦᑕᖅᑐᑦ 
ᐃᒪᖏᒍᑦ ᑭᓯᐊᓂ ᐅᓄᕐᓂᕆᔭᖏᑦ ᐊᓯᔾᔨᖅᑕᓲᖑᔪᑦ ᐊᕐᕌᒍᖏᓐᓂᒃ ᒪᓕᒃᑲᒥᒃ ᓂᕿᔅᓴᖏᑕ ᐊᑐᐃᓐᓇᐅᓂᖏᓐᓂᒃ.   
 
ᐸᖕᓂᖅᑑᖅ: ᐅᓄᓐᓂᖅᓴᑦ ᐊᐱᖅᓱᖅᑕᐅᔪᑦ ᖃᐅᔨᒪᓇᑎᒃ ᐅᓄᓐᓂᖏᑕ ᐋᕐᓗᐃᑦ ᐃᒪᖏᓃᓲᑦ. ᑖᒃᑯᓇᓐᖓᑦ 
ᐊᐱᖅᓱᖅᑕᐅᔪᓂᒃ ᐃᓱᒪᒋᔭᖃᖅᑐᓂᒃ ᑕᒪᑐᒧᖓ, ᐊᖏᖃᑎᒌᓚᐅᓐᖏᓚᑦ ᐅᓄᕐᓂᕆᔭᖏᑕ ᐋᕐᓗᐃᑦ ᐃᒪᖏᓃᓲᖑᔪᑦ 
ᐊᐅᔭᒃᑯᑦ; ᑭᓯᐊᓂᓕ ᐱᖓᓱᑦ ᐊᐱᖅᓱᖅᑕᐅᔪᑦ ᐊᔾᔨᒌᐸᓗᓐᓂᒃ ᐃᓱᒪᒋᔭᖃᓚᐅᖅᖢᑎᒃ ᐅᓄᕐᓂᕆᔭᖏᓐᓄᑦ ᐋᕐᓗᐃᑦ 
ᐃᒪᖏᓃᓲᖑᔪᑦ. ᐊᑕᐅᓯᖅ ᐊᐱᖅᓱᖅᑕᐅᔪᖅ ᐅᖃᖅᖢᓂ ᑎᑭᐅᒪᐸᓗᒐᓱᒋᓪᓗᒋᑦ 40-ᓄᑦ ᐋᕐᓗᓄᑦ ᐊᖅᑯᓵᖃᑦᑕᖅᑐᓄᑦ 
ᐊᐅᔭᒃᑯᓪᓗ ᐃᒪᖓᓃᓱᖑᔪᓂᒃ; ᐃᓚᖓᑦ ᐃᓱᒪᓪᓗᓂ ᑐᖔᓃᓐᓇᓱᒋᓪᓗᓂᒋᑦ 50-ᐅᑉ; ᐱᖓᔪᖓᑦ ᐃᓱᒪᒋᔭᖃᖅᖢᓂ 
ᖃᔅᓯᒐᓚᐃᑦ ᑲᑎᓐᖓᐅᖅᑐᑦ ᖁᓕᓂᒃ 15-ᓄᑦ ᐋᕐᓗᐃᑦ ᐊᖅᑯᓵᓲᖑᔪᑦ. ᐊᑕᐅᓯᖅ ᐊᐱᖅᓱᖅᑕᐅᔪᖅ ᐃᓱᒪᒋᔭᖃᖅᖢᓂ 
ᐃᒻᒪᖄ 14-ᓂ 16-ᓄᑦ ᐋᕐᓗᖏᑦ ᐊᖅᑯᓵᖃᑦᑕᕋᓱᒋᓪᓗᓂᒋᑦ ᐸᓐᓂᖅᑑᑉ ᐃᒪᖏᒍᑦ.  
 
ᑭᒻᒥᕈᑦ: ᖃᐅᔨᒪᔭᐅᓐᖏᑦᑐᖅ 
 
ᐃᖃᓗᐃᑦ:  ᖃᐅᔨᒪᔭᐅᓐᖏᑦᑐᖅ ᑭᓯᐊᓂ ᐅᓄᓗᐊᓐᖏᑦᑐᑦ 

ᐃᑉᐱᐊᕐᔪᒃ:  ᑎᓴᒪᑦ ᐊᐱᖅᓱᖅᑕᐅᔪᑦ ᐃᓱᒪᒋᔭᖃᓚᐅᖅᐳᑦ ᐱᔭᕆᑐᓂᕋᐃᓪᓗᑎᒃ ᓈᓴᐃᔭᕆᐊᖓᓂᒃ ᐋᕐᓗᓂᒃ 
ᐊᖅᑯᓵᖅᑕᖅᑐᓂᒃ. ᐃᓱᒪᒋᔭᑦ ᐅᓄᕐᓂᖏᓐᓄᑦ ᐋᕐᓗᖏᑦ ᐱᒋᐊᕐᓂᖃᖅᖢᑎᒃ ᖁᓕᓂᒃ ᐅᖓᑖᓄᑦ 15-20, ᐃᓚᖏᑦ 
ᐃᓱᒪᒋᔭᖃᖅᖢᑎᒃ 100 ᐅᖓᑖᓄᑦ ᐊᒥᓲᓂᖃᕋᓱᒋᓪᓗᓂᒋᑦ.   
 
 
ᑖᒃᑯᐊᑦᑕᐃᓐᓇᖅ ᐋᕐᓗᐃᑦ ᐅᑎᓲᖑᕚᑦ ᐃᒪᔅᓯᓐᓄᑦ ᐊᕐᕌᒍᑕᒫᖅ? 
ᓇᐅᔮᑦ: ᐊᖏᖃᑎᒌᓚᐅᓐᖏᓚᑦ ᐊᐱᖅᓱᖅᑕᐅᔪᑦ ᐅᖃᐅᓯᖃᖅᑐᑦ ᑖᔅᓱᒪᐅᑉ ᒥᔅᓵᓄᑦ ᐊᐱᖅᑯᑎᑎᒍᑦ. ᐃᓚᖏᑦ 
ᐸᓴᒍᓱᒃᖢᑎᒃ ᑖᒃᑯᐊᑦᑕᐃᓐᓇᖅ ᐋᕐᓗᐃᑦ ᐅᑎᖅᑲᑦᑕᕋᓱᒋᓪᓗᒋᑦ ᐱᕈᖅᐸᓪᓕᐊᓪᓗᑎᒃ ᐊᓯᖏᓪᓕ ᓇᓗᓚᐅᖅᑐᑦ 
ᑕᐃᒪᐃᒻᒪᖔᑦ.   
 
ᐃᒡᓗᓕᒃ/ᓴᓂᕋᔭᒃ: ᐅᓄᖅᑐᒻᒪᕇᑦ ᐃᓄᐃᑦ ᐃᓱᒪᒋᔭᖃᓚᐅᖅᑐᑦ ᐊᔾᔨᒌᓐᖏᑦᑐᑦ ᑲᑎᓐᖓᐅᓐᓂᓖᑦ ᐋᕐᓗᐃᑦ 
ᐊᖅᑯᓵᖃᑦᑕᕋᓱᒋᓪᓗᒋᑦ ᐃᒪᒋᒍᑦ ᐊᕐᕌᒍᑕᒫᖅ.  
 
ᑲᖏᖅᖠᓂᖅ: ᖃᐅᔨᒪᔭᐅᓐᖏᓚᖅ ᑖᒃᑯᐊᑦᑕᐃᓐᓇᐃᓲᖑᒻᒪᖔᑕ ᐋᕐᓗᐃᑦ ᐅᑎᖅᑕᖅᑐᑦ ᐃᒪᖏᓐᓄᑦ ᐊᕐᕌᒍᑕᒫᖅ.  
 
ᐊᕐᕕᐊᑦ: ᖃᐅᔨᒪᔭᐅᓐᖏᓚᖅ ᑖᒃᑯᐊᑦᑕᐃᓐᓇᐃᓲᖑᒻᒪᖔᑕ ᐋᕐᓗᐃᑦ ᐅᑎᖅᑕᖅᑐᑦ ᐃᒪᖏᓐᓄᑦ ᐊᕐᕌᒍᑕᒫᖅ. 
 
ᐸᖕᓂᖅᑑᖅ: ᐊᕐᕕᓂᓖᑦ ᐊᐱᖅᓱᖅᑕᐅᔪᑦ ᐃᓱᒪᒋᔭᖃᖅᖢᑎᒃ ᑖᒃᑯᐊᑦᑕᐃᓐᓇᖅ ᐋᕐᓗᐃᑦ ᐅᑎᖃᑦᑕᕋᓱᒋᓪᓗᓂᒋᑦ 
ᐃᒪᖏᓐᓄᑦ ᐊᕐᕌᒍᓐᖑᕌᖓᑦ. ᐊᑕᐅᓯᖅ ᐊᐱᖅᓱᖅᑕᐅᔪᖅ ᐅᖃᖅᖢᓂ ᑖᒃᑯᐊ ᐊᑦᑑᓂᖅᓴᑦ ᐋᕐᓗᐃᑦ ᐊᕐᕕᖅᑐᓲᑦ 
ᕿᓚᓗᒐᕐᓂᓪᓗ, ᑖᒃᑯᐊᑦᑕᐃᓐᓇᖅ ᐅᑎᖃᑦᑕᕋᓱᒋᓪᓗᓂᒋᑦ ᐊᕐᕌᒍᑕᒫᖅ. ᐊᑕᐅᓯᖅ ᐊᐱᖅᓱᖅᑕᐅᔪᖅ ᐃᓱᒪᒋᔭᖃᓚᐅᖅᑐᖅ 
ᐊᔾᔨᒌᓐᖏᑦᑐᓂᒃ ᐋᕐᓗᓂ ᑕᑯᖃᑦᑕᕋᓱᒋᓪᓗᓂ ᐊᐃᑉᐸᖓᓗ ᐃᓱᒪᒋᔭᖃᖅᖢᓂ ᐊᔾᔨᓕᐅᖅᓯᒪᖏᒻᒪᑕ ᓇᓗᓇᖅᑐᖅ 
ᑖᒃᑯᐊᑦᑕᐃᓐᓇᖅ ᐋᕐᓗᐃᑦ ᐅᑎᓲᖑᒻᒪᖔᖏᑕ ᐃᒪᖏᓐᓄᑦ.  
 
ᑭᒻᒥᕈᑦ: ᐊᓯᖏᑦ ᐋᕐᓗᐃᑦ 
 
ᐃᖃᓗᐃᑦ: ᐊᓯᖏᑦ ᐋᕐᓗᐃᑦ 
 
ᐃᑉᐱᐊᕐᔪᒃ: ᐊᖏᖃᑎᒌᓚᐅᓐᖏᓚᑦ ᑖᔅᓱᒧᖓ ᐅᖃᐅᓯᐅᔪᒧᑦ. ᐊᑕᐅᓯᖅ ᐊᐱᖅᓱᖅᑕᐅᔪᖅ ᐃᓱᒪᒋᔭᖃᖅᖢᓂ 
ᑖᒃᑯᐊᑦᑕᐃᓐᓇᖅ ᐋᕐᓗᐃᑦ ᐅᑎᓲᖑᓂᕋᖅᖢᓂᒋᑦ ᐃᒪᖏᓐᓄᑦ ᐊᒻᒪᓗ ᐱᖓᓱᐃᑦ ᐃᓄᐃᑦ ᐃᓱᒪᒋᔭᖃᖅᖢᑎᒃ 
ᐊᓯᖔᖏᓐᓂᒃ ᑕᑯᓲᖑᓇᓱᒋᓪᓗᑎᒃ ᐃᒪᖏᓐᓂᑦ ᐊᐅᔭᐅᓪᓗᓂ ᑕᖅᑭᖏᒍᑦ ᐊᖅᑯᓵᖅᑕᖅᑐᓂᒃ.  
 
 
ᓇᕈᓂᕆᓲᖏᑦ ᐊᑐᖅᐸᑦᑕᖏᓪᓗ ᐃᒪᐃᑦ: 
ᓇᐅᔮᑦ: ᐋᕐᓗᐃᑦ ᐃᓯᓲᖑᔪᑦ ᐊᓂᐊᓲᖑᓪᓗᑎᓪᓗ ᕿᑭᖅᑖᓘᑉ ᐃᑭᕋᓴᖓᒍᑦ ᐊᖅᑯᓵᖅᑕᖅᖢᑎᒃ ᕗᕈᔭᓐ ᐃᑭᕋᓴᖓᓂᒃ 
ᓇᐅᔮᑉ ᐃᒪᖏᓐᓄᑦ ᐊᐅᔭᓐᖑᕌᖓᑦ. ᐊᐱᖅᓱᖅᑕᐅᔪᓕᒫᑦ ᑭᐅᓂᖃᓚᐅᖅᑐᑦ ᐅᖃᐅᓯᐅᔪᒧᑦ ᐃᓱᒪᓚᐅᖅᑐᑦ ᑖᒃᑯᐊ 
ᐋᕐᓗᐃᑦ ᐊᑐᓲᖑᓇᓱᒋᓇᒋᑦ ᕋᐅᔅ ᕕᐅᑲᒻ ᓱᓪᓗᖓᓐᓂᒃ ᐅᑭᐊᔅᓴᓕᕌᖓᑦ. ᐊᑐᖅᐸᑦᑕᖏᑦ ᐃᒪᐃᑦ ᓇᕈᓇᒃᖢᑎᒃ ᐋᕐᓗᐃᑦ 
ᖃᐅᔨᒪᔭᐅᓪᓚᕆᒐᙱᒃ ᑭᓯᐊᓂᓕ ᐃᓚᖏᑦ ᐊᐱᖅᓱᖅᑕᐅᔪᑦ ᐃᓱᒪᒋᔭᖃᓚᐅᖅᑐᑦ ᑖᒃᑯᐊ ᐋᕐᓗᐃᑦ ᐊᖅᑯᓵᖃᑦᑕᖅᑐᑦ 
ᓇᐅᔮᑉ ᐃᒪᖏᒍᑦ ᑖᒃᑯᐊᑦᑕᐃᓐᓇᐅᓇᓱᒋᓪᓗᓂᔾᔪᒃ ᐅᖅᑯᖔᒧᑦ ᓇᕈᓲᖑᔪᑦ ᑎᑭᖦᖢᒍ ᐊᕐᕕᐊᑦ ᑕᑉᐸᐅᖓᖔᕐᓗ ᓴᓂᕋᔭᐅᑉ 
ᐃᒪᖏᓐᓄᑦ. ᑕᒪᒃᑯᐊ ᑕᑯᔭᐅᔭᕌᖓᒥᒃ ᐋᕐᓗᐃᑦ ᐃᒡᓗᓕᒻᒥᑦ ᑲᖏᖅᖠᓂᕐᒥᓪᓘᓐᓃᑦ ᑕᓪᓕᒪᑦ ᐅᓪᓗᐃᑦ ᐊᓂᒍᕌᖓᑕ 
ᑕᑯᔭᐅᓲᖑᒻᒪᑕ ᐊᖅᑯᓵᓕᖅᑎᓪᓗᒋᑦ ᓇᐅᔮᑉ ᐃᒪᖏᒍᑦ.  
 
ᐃᒡᓗᓕᒃ/ᓴᓂᕋᔭᒃ:  ᐋᕐᓗᐃᑦ ᐃᒪᖏᓄᐊᓲᖑᔪᑦ ᐅᖅᑯᒦᓐᖔᖅᖢᑎᒃ ᑐᕙᐃᔭᓕᕌᖓᑦ ᓄᓇᖓ. ᐊᖅᑯᓵᒐᔪᒃᖢᑎᒃ 
ᕿᑎᖅᐸᓯᐊᒍᑦ ᐃᒡᓗᓕᐅᑉ ᐃᑭᖓᑕ, ᓄᓇᖅᐸᓯᒃᑰᕈᓐᓇᕋᑎᒃ, ᑕᒪᒃᑯᐊᓗ ᐊᑐᖅᑕᐅᔪᑦ ᐃᒪᐃᑦ ᓂᕐᔪᑎᓄᑦ ᓂᕿᒋᔭᖏᓐᓄᑦ 
ᐊᑐᖅᑕᐅᓲᖑᒋᓪᓗᑎᒃ.  
 
ᑲᖏᖅᖠᓂᖅ: ᖃᐅᔨᒪᔭᐅᓐᖏᑦᑐᖅ 

ᐊᕐᕕᐊᑦ: ᖃᐅᔨᒪᔭᐅᓐᖏᑦᑐᖅ ᓇᒧᑦ ᓅᓲᖑᒻᒪᖓᖏᑕ ᓇᑭᓪᓗ ᐱᒋᐊᓲᖑᒻᒪᖓᖏᑕ. ᐊᑕᐅᓯᖅ ᐊᐱᖅᓱᖅᑕᖅ 
ᐃᓱᒪᒋᔭᖃᖅᖢᓂ ᐅᐊᓐᓇᒥᑦ ᓅᑉᐸᓪᓕᐊᓇᓱᒋᓪᓗᓂᒋᑦ ᐊᕐᕕᐊᓂᑦ ᐊᑐᖅᖢᓂᐅᒃ ᐃᒪᖓ ᑖᓐᓇᑦᑕᐃᓐᓇᖅ ᐅᐊᓐᓇᒧᑦ 
ᐅᖅᑯᖔᒧᓪᓗ.  
 
ᐸᖕᓂᖅᑑᖅ: ᐅᓄᓐᓂᖅᓴᑦ ᐊᐱᖅᓱᖅᑕᐅᔪᑦ ᖃᐅᔨᒪᓚᐅᓐᖏᓚᑦ ᓇᑭᓪᓚᕆᒃ ᓇᕈᓯᒋᐊᓲᖑᒻᒪᖔᖏᑕ ᐋᕐᓗᐃᑦ 
ᐅᑭᐅᖅᑕᖅᑐᒨᓕᖅᖢᑎᒃ. ᐊᑕᐅᓯᖅ ᐊᐱᖅᓱᖅᑕᐅᔪᖅ ᐃᓱᒪᒋᔭᖃᖅᖢᓂ ᑕᒪᒃᑯᐊ ᐋᕐᓗᐃᑦ ᓛᐸᕋᑐᐊᕆᐅᑉ ᑕᕆᐅᖓᓂᑦ 
ᐱᒋᐊᖅᖢᑎᒃ ᑲᐃᕙᓪᓚᒃᖢᑎᒃ ᐅᑭᐅᖅᑕᖅᑑᑉ ᐃᒪᖏᒍᑦ ᖁᑦᑎᑦᑐᒧᑦ ᐊᓱᐃᓛᒃ ᐅᑎᓕᕆᓪᓗᑎᒃ ᐅᖅᑯᒧᑦ.   
 
ᑭᒻᒥᕈᑦ: ᓇᓗᔭᐅᒐᒥ ᐅᖃᐅᓯᓂᖃᓚᐅᓐᖏᓚᖅ ᑖᓐᓇ ᐊᐱᖅᓲᑦ.  
 
ᐃᖃᓗᐃᑦ: ᖃᐅᔨᒪᔭᐅᓐᖏᑦᑐᖅ ᑭᓯᐊᓂ ᐃᓱᒪᒋᔭᖃᖅᖢᑎᒃ ᐳᐃᔨᑦ ᓇᕈᑦᑕᕐᓂᖏᓄᑦ ᒪᓕᒐᓱᒋᔭᐅᓪᓗᑎᒃ ᕿᑭᖅᑖᓘᑉ 
ᐃᒪᖏᒍᑦ ᑲᐃᕙᑕᐅᓪᓗᓂ ᕿᑭᖅᑕᖓᑦ.  
 
ᐃᑉᐱᐊᕐᔪᒃ: ᑎᓴᒪᑦ ᐊᐱᖅᓱᖅᑕᐅᔪᑦ ᐃᓱᒪᒋᔭᖃᓚᐅᖅᑐᑦ ᑕᒪᒃᑯᐊ ᐋᕐᓗᐃᑦ ᐅᖅᑯᒦᓐᖔᓲᑦ ᕿᑭᖅᑖᓘᑉ ᓂᒋᖓᓐᓂᑦ 
ᕿᑭᖅᑖᓘᑉ ᕿᑭᖅᑕᖓᑕ ᑲᓇᓐᓇᖔᖓᒍᑦ ᓇᕈᓇᓱᒋᓪᓗᓂᒋᑦ. ᐊᑕᐅᓯᖅ ᐊᐱᖅᓱᖅᑕᐅᔪᖅ ᐅᖃᓚᐅᖅᑐᖅ ᐋᕐᓗᐃᑦ 
ᖁᑦᑎᑦᑐᒧᑦ ᓇᕈᓕᕌᖓᒥᒃ ᐃᒪᕕᒃᑰᓲᖑᓂᕋᖅᖢᓂᒋᑦ ᑕᓪᓗᕈᑎᒧᑦ ᐅᐸᒍᑎᓕᕋᒥᒃ (ᖃᓂᔅᓴᕋᑎᒃ ᑲᖏᖅᑐᒐᐱᒻᒧᑦ 
ᒥᑦᑎᒪᑕᓕᐅᓪᓗ ᐃᒪᖏᓄᑦ). ᒪᕐᕈᒃᑲᓐᓃᒃ ᐊᐱᖅᓱᖅᑕᐅᔫᒃ ᐅᖃᐅᓯᖃᓚᐅᕆᕘᒃ ᐋᕐᓗᐃᑦ ᐊᖅᑯᓵᖅᑕᒃᓂᖏᓐᓂᒃ 
ᑕᓪᓗᕈᑎᐅᑉ ᐃᒪᖏᒍᑦ.   
 
 
ᐅᑭᐊᒃᑯ, ᐅᑭᐅᒃᑯᑦ, ᐅᐱᓐᖔᒃᑯᓪᓗ ᓇᔪᖅᑕᖏᑦ: 
ᓇᐅᔮᑦ: ᐅᑮᕝᕕᒋᓲᕆᔭᖏᑦ ᐋᕐᓗᐃᑦ ᖃᐅᔨᒪᔭᐅᓐᖏᓚᑦ ᑭᓯᐊᓂᓕ ᓄᓇᓕᓐᓂᒥᐅᑦ ᑕᑯᒐᔪᓐᓂᕋᖅᑐᑦ ᐋᕐᓗᓂᒃ ᓯᓈᖓᒍᑦ 
ᐅᐱᓐᖔᖑᓕᕌᖓᑎᒃ. 
 
ᐃᒡᓗᓕᒃ/ᓴᓂᕋᔭᒃ: ᖃᐅᔨᒪᔪᖃᓚᐅᓐᖏᓚᖅ ᐅᖃᐅᓯᖃᖅᑐᖃᕋᓂᓗ ᑕᒪᑐᒧᖓ. 
 
ᑲᖏᖅᖠᓂᖅ: ᖃᐅᔨᒪᔪᖃᓚᐅᓐᖏᓚᖅ ᐅᐱᓐᖔᒃᑯᑦ ᑕᑯᔪᖃᕐᓂᑯᒥᒃ ᐋᕐᓗᓂᒃ ᓯᓈᖏᒍᑦ. ᑕᑯᔭᐅᖃᑦᑕᓐᖏᒻᒪᑕᓕ 
ᑐᕙᖃᖅᑎᓪᓗᒍ ᐃᓛᓐᓂᒃᑯᑦ ᓯᑯᐃᖅᐸᓐᓇᓂ ᔪᓚᐃ ᕿᑎᖓᒍᑦ, ᐅᖃᐅᓯᖏᑎᒍᑦ ᐊᑕᐅᓯᐅᑉ ᐊᐱᖅᓱᖅᑕᐅᔫᑉ. 
ᐊᑕᐅᓯᖅᑕᐅᖅ ᐊᐱᖅᓱᖅᑕᐅᔪᖅ ᐅᖃᕆᓪᓗᑎᒃ ᑐᓴᓚᐅᖅᓯᒪᓂᕋᕋᑎᒃ ᑕᑯᔪᕕᓂᕐᓂᒃ ᐋᕐᓗᓂ ᐅᑦᑐᐱᕆᒥ 
ᓄᕕᐱᕆᒥᓪᓘᓐᓃᑦ. ᑕᒪᓐᓇ ᑕᕆᐅᖓ ᓯᑯᓯᒋᐊᑐᐋᕐᒪᑦ ᑕᑯᔅᓴᕈᕈᓐᓇᐃᓕᓲᖑᓂᕋᖅᑕᐅᓪᓗᑎᒃ.   
 
ᐊᕐᕕᐊᑦ: ᐊᐱᖅᓱᖅᑕᐅᔪᓕᒫᑦ ᖃᐅᔨᒪᔭᖃᓚᐅᓐᖏᓚᑦ ᓇᒥᑦ ᐅᑮᓲᖑᓂᖏᓐᓂᒃ ᐋᕐᓗᐃᑦ ᑭᓯᐊᓂ ᐃᓚᖓᑦ 
ᐃᓱᒪᒋᔭᖃᓚᐅᖅᑐᖅ ᐅᑮᓇᓱᒋᓲᕆᓪᓗᓂᒋᑦ ᐊᑯᓐᓈᒍᑦ ᕿᑭᖅᑖᓘᑉ ᑲᓛᖦᖠᓪᓗ ᓄᓇᖏᒍᑦ ᐃᒪᕕᐊᓂᑦ. ᓯᑯᓲᖑᓂᖓᓄᑦ 
ᕿᒪᕉᑎᓲᖑᒻᒪᑕ ᐅᑭᐅᒃᑯᑦ. ᐅᐱᓐᖔᒃᑯᑦ ᑕᑯᔭᐅᓂᑯᒥᒃ ᑐᓴᖅᓯᒪᖏᓐᓂᕋᕐᒥᔪᑦ ᐋᕐᓗᔅᓯᔪᕕᓂᕐᓂᒃ.  
 
ᐸᖕᓂᖅᑑᖅ: ᑕᓪᓕᒪᑦ ᐊᐱᖅᓱᖅᑕᐅᔪᑦ ᐅᖃᓚᐅᑉᐳᑦ ᐋᕐᓗᒎᖅ ᖃᓪᓗᓈᑦ ᐃᒪᖏᓐᓄᑦ ᐅᑮᔭᖅᑐᓲᖑᔪᑦ ᓯᑯᖃᓐᖏᑦᑐᒧᑦ. 
ᐋᕐᓗᓂᒃ ᑕᑯᔪᓐᓇᖏᓐᓇᒥᒃ ᓯᑯᓯᒪᑎᓪᓗᒍ ᖃᐅᔨᒪᔭᐅᓐᖏᓚᑦ, ᑭᓯᐊᓂ, ᐱᖓᓱᑦ ᐊᐱᖅᓱᖅᑕᐅᔪᑦ ᓇᓗᓇᐃᖅᓯᓪᓗᑎᒃ 
ᐃᓚᖓᑕ ᓄᓇᓕᒥᐅᖑᔫᑉ ᑕᑯᓚᐅᖅᓯᒪᓂᕋᕐᓂᖓᓐᓂᑦ ᓯᓈᖓᑕ ᓵᖓᒍᑦ ᐃᑉᐳᕉᑎᓪᓗᒍ ᐊᕐᕌᒎᓚᐅᖅᑐᒥᑦ.  
 
ᑭᒻᒥᕈᑦ:  ᐊᑕᐅᓯᖅ ᐊᐱᖅᓱᖅᑕᐅᔪᖅ ᐅᖃᖅᖢᓂ ᐋᕐᓗᐃᒡᒎᖅ ᐅᖅᑯᒧᑦ ᐊᐅᓪᓛᓲᑦ ᓯᑯᓚᐅᖅᑎᓐᓇᒍ.  ᑖᓐᓇ 
ᐊᐱᖅᓱᖅᑕᐅᔪᖅ ᐃᑉᐱᒋᔭᒥᒍᑦ ᓇᓗᓇᐃᖅᓯᓪᓗᓂ ᒪᑦᑕᖏᒡᒎᖅ ᓵᑦᑐᑯᓘᒐᒥᒃ (ᓵᓐᓂᖅᓴᑦ ᐊᕐᕖᑦ ᖃᐅᓪᓗᖅᑖᓪᓗ 
ᒪᒃᑖᖏᓐᓂᒃ) ᐊᒻᒪᓗ ᓇᐸᕈᑕᖃᕋᒥᒃ, ᓯᑯᒧᑦ ᐅᓗᕆᐊᒋᒐᒥᔾᔪᒃ ᓯᑯᓯᒪᔪᒦᑦᑐᓐᓇᖏᒻᒪᑕ.   
 
ᐃᖃᓗᐃᑦ: ᑕᑯᔭᐅᔪᓐᓇᖏᑦᑐᑦ ᓯᑯᓯᒪᑎᓪᓗᒍ, ᑕᑯᔭᐅᔪᓐᓇᖏᑦᑐᑦᑕᐅᖅ ᐅᑭᐊᔅᓵᒃᑯᑦ, ᐅᑭᐅᒃᑯᑦ ᐅᐳᕐᖔᒃᑯᓪᓘᓐᓃᑦ ᓯᓈᖓᒍᑦ  
 
ᐃᑉᐱᐊᕐᔪᒃ:  ᐅᑭᐅᒃᑯᓪᓗ ᐅᐱᕐᖔᒃᑯᓪᓗ ᑕᑯᔭᐅᔪᓐᓇᓐᖏᑦᑐᑦ. ᐊᐱᖅᓱᖅᑕᐅᔪᓕᒫᑲᓴᑦ ᐅᖃᐅᓯᖃᓚᐅᖅᑐᑦ ᑐᕙ 
ᓄᖅᑲᖓᔾᔪᑕᐅᒻᒪᑦ ᐋᕐᓗᓄᑦ ᐃᒪᖃᕈᓐᓃᔭᒻᒪᑦ ᐊᑐᕈᓐᓇᕋᔭᖅᑕᖓᓐᓂᒃ. ᑕᑯᔭᐅᓲᖑᔪᑦ ᐃᒪᖏᒍᑦ ᑐᕙᐃᖅᓯᒪᓕᖅᑎᓪᓗ 
ᕿᒪᕉᑎᓲᖑᓪᓗᑎᓪᓗ ᐃᒪᖏᓐᓂᒃ ᓯᑲᔭᕆᐊᒃᖠᔭᕌᖓᑦ ᐅᑭᐅᔅᓴᓕᖅᑎᓪᓗᒍ.   

ᐋᕐᓗᐃᑦ ᐃᓕᖅᑯᓯᖏᑦ: 
ᓇᐅᔮᑦ: ᐃᓗᓕᖃᐅᓪᓚᕆᑦᑐᓂᒃ ᓇᓗᓇᐃᖅᓯᔪᖃᖃᑦᑕᓚᐅᖅᑐᖅ ᑐᑭᓯᒋᐊᕈᑎᑦᑎᐊᕙᓐᓂᒃ ᐊᖑᓇᓱᒐᓱᐊᕈᓯᖏᒍᑦ 
ᐋᕐᓗᐃᑦ ᖁᓐᖏᐊᖅᑕᐅᖃᑦᑕᕐᓂᑯᑦ. ᐃᓚᖓᑦ ᐊᐱᖅᓱᒐᐅᔪᖅ ᐅᓂᒃᑳᖅᑐᐊᖏᒍᑦ ᐊᑖᑕᖓᑕ ᖁᓐᖏᐊᖅᐸᓐᓂᑯᕕᓂᖏᓄᑦ 
ᖃᐅᔨᒪᔪᖅ ᐋᕐᓗᑦ ᓂᐱᓕᐋᓘᒻᒪᑕ ᓂᕆᓇᓱᐊᓐᖏᑐᐊᕌᖓᒥᒃ ᐊᖅᑯᓵᑐᐃᓐᓇᖅᑎᓪᓗᒋᑦ ᑭᓯᐊᓂ ᖃᐅᔨᒪᔭᐅᒻᒪᕆᑦᑐᖅ 
ᐋᕐᓗᐃᑦ ᐱᓇᓱᐊᕐᓂᐊᓕᕌᖓᒥᒃ ᓂᐱᖃᕈᓐᓃᓱᖑᒻᒪᑕ ᐱᔪᓐᓇᖅᑕᒥᓂᒃ ᖃᐅᔨᔭᕌᖓᒥᒃ. ᐊᖑᓇᓱᓕᕌᖓᒥᒃ ᐱᓇᓱᑦᑕᒥᓂᒃ, 
ᐋᕐᓗᐃᑦ ᑲᑦᑐᖅᖢᑎᒃ, ᓂᐱᑭᓵᖅᖢᑎᓪᓗ ᐃᒪᕐᕙᓪᓗᖁᓇᒍ ᓇᑉᐸᖅᑯᑎᓂ ᑐᑭᓯᓇᓱᓐᓂᕐᒥᓂᒃ. ᖃᓪᓕᓯᒋᐊᑐᐊᕋᒥᒃ 
ᐱᓇᓱᐊᑦᑕᒥᓄᑦ ᓂᕐᔪᑎᒧᑦ ᓱᒃᑲᓕᐊᓪᓚᖦᖢᑎᒃ ᐱᒋᐊᓕᓲᑦ. ᐃᓚᖓᑦ ᐊᐱᖅᓱᖅᑕᐅᔪᖅ ᐅᖃᐅᓯᖃᖅᖢᓂ ᐋᕐᓗᐃᒡᒎᖅ 
ᓇᐸᕈᑖᓗᖏᑦ ᐅᕕᖅᑕᓕᕌᖓᒥᒃ ᓱᒃᑲᓂᖅᓴᐅᓕᓲᖑᓂᖏᓐᓂᒃ.  
 
ᐋᕐᓗᐃᑦ ᐱᓇᓱᐊᓕᕌᖓᒥᒃ ᐃᓱᒪᒋᔭᐅᔪᑦ ᑲᑐᔾᔨᓪᓗᑎᒃ ᐅᓄᕐᓂᖅᓴᐅᓪᓗᑎᓪᓘᓐᓃᑦ ᐊᒻᒪᓗ ᑐᑭᒨᖓᔪᒥᒃ ᐋᖅᑭᔅᓯᒪᓪᓗᑎᒃ 
ᓲᕐᓗ ‘v’ ᐱᒋᐊᓪᓚᕆᓕᕌᖓᒥᒃ. ᐅᔾᔨᕆᔭᐅᓚᐅᖅᑐᖅ ᒪᕐᕉᓐᓄᑦ ᐃᓅᓐᓄᑦ ᑲᓅᖑᔪᓄᑦ ᐅᓗᕆᐊᓇᕈᓐᓇᖅᑐᑦ ᐱᓪᓗᒋᑦ 
ᐃᖅᓯᓵᕈᓐᓇᕐᓂᖏᑦ. ᑖᓐᓇ ᐅᖃᐅᓯᐅᓚᐅᖅᑐᑦ ᑲᑎᓐᖑᔪᐋᓘᔭᕌᖓᒥᒃ ᑭᓱᓕᒫᓂᒃ ᐱᓇᓱᐊᕈᓐᓇᕐᒪᑕ ᒪᓕᒃᖢᑎᒃ 
ᓯᕗᓕᖅᑎᒥᓂᒃ.   
 
ᐅᔾᔨᕆᔭᐅᓯᒪᔪᖅ ᐊᑐᕋᓱᐊᕐᓂᕆᔭᖏᑦ ᐊᕐᕕᕋᓱᑦᑎᓪᓗᒋᑦ, ᐃᓚᖓᑦ ᐊᐱᖅᓱᖅᑕᐅᔪᖅ ᐅᖃᓚᐅᖅᑐᖅ ᐋᕐᓗᐃᒡᒎᖅ 
ᓯᒥᔅᓯᓇᓱᓲᑦ ᐊᓂᖅᓴᕐᕕᐊᓂᒃ ᐃᐱᔨᐊᖃᕋᓱᒃᖢᑎᒃ ᐊᕐᕕᕐᒥᒃ ᐅᕝᕙᓘᓐᓃᑦ ᐳᐃᑦᑕᐃᓕᒪᑎᑕᐅᓪᓗᓂ. ᐃᓚᖓᑕ 
ᐊᐱᖅᓱᖅᑕᐅᔫᑉ ᐅᖃᐅᓯᕆᓪᓗᓂᐅᒃ ᓯᓗᓯᐊᕐᓂᕕᓂᖓᓐᓂᒃ ᐊᕐᕕᕕᓂᐋᓗᒻᒥᒃ. ᒪᕐᕉᒃ ᐅᓄᕐᓂᖅᓴᓪᓘᓐᓃᑦ ᐋᕐᓗᐃᑦ 
ᑕᑯᔭᐅᓚᐅᖅᓯᒪᔪᑦ ᐊᐅᔭᐅᑎᓪᓗᒍ ᐊᕐᕙᒐᓱᑦᑎᓪᓗᒋᑦ.  
 
ᐃᒡᓗᓕᒃ/ᓴᓂᕋᔭᒃ: ᐊᐱᖅᓱᖅᑕᐅᔪᓕᒫᑦ ᖃᐅᔨᒪᔭᖃᑦᑎᐊᓚᐅᖅᑐᑦ ᐋᕐᓗᐃᑦ ᐊᖑᓇᓱᒍᓯᖏᓐᓂᒃ ᐊᕐᕙᒐᓱᑦᑎᓪᓗᒋᑦ. 
ᖁᓕᖔᖓᒍᑦ ᐳᐃᓯᒋᐊᕐᒪᑦ ᖄᒥᖦᖢᒍ ᐃᐱᔨᐊᕆᓇᓱᒃᖢᒍ, ᐊᒻᒪᑦᑕᐅᖅ ᑐᖁᑦᑎᓲᖑᓪᓗᑎᒃ ᐊᕐᕕᓂᒃ ᐊᑎᖔᖓᒍᑦ 
ᑐᓗᖅᖢᒍ ᓈᖓᒍᓪᓗ ᑭᒻᒫᓪᓗᒍ ᐃᓚᓐᖓᖅᑕᖅᑕᐅᓪᓗᑎᒃ. ᐋᕐᓗᐃᑦᑕᐅᖅ ᑕᑯᔭᐅᖃᖅᑕᖅᓯᒪᔪᑦ ᑕᓕᕈᖏᓐᓂᒃ 
ᑭᒻᒥᐊᖅᖢᑎᒃ ᐊᕐᕕᖅ ᐊᐅᓚᑕᐅᓇᓱᒃᖢᓂ.  
 
ᑲᖏᖅᖠᓂᖅ: ᑕᒪᒃᑯᓄᖓ ᐊᐱᖅᓱᖅᑕᐅᔪᓄᑦ ᖃᐅᔨᓴᖅᑎᒧᑦ, ᐅᔾᔨᕆᔭᐅᓲᖑᔪᑦ ᒪᓕᔅᓴᕈᓐᓇᕐᓂᖏᓐᓂᒃ ᐅᒥᐊᕐᓂᑦ 
ᑕᒪᒃᑯᐊ ᐋᕐᓗᐃᑦ. ᐃᓄᓐᓄᑦ ᐃᓱᒪᒋᔭᐅᔪᑦ ᓯᓚᑐᔪᒻᒪᕆᐅᓂᖏᓐᓂᒃ ᓱᒃᑲᔪᐋᓘᓪᓗᑎᓪᓗ ᒪᓕᖅᓱᓕᕌᖓᒥᒃ.  
 
ᐊᕐᕕᐊᑦ: ᐋᕐᓗᐃᑦ ᓱᒃᑲᔪᒻᒪᕆᐅᔪᒡᒎᖅ ᓯᓚᑐᔪᐋᓘᓪᓗᑎᓪᓗ ᐊᐱᖅᓱᒐᐅᔪᑦ ᖃᐅᔨᒪᔭᖏᒍᑦ. ᑖᒃᑯᐊ ᐱᖓᓱᐃᓕᖓᔪᑦ 
ᐃᓕᖅᑯᓰᑦ ᐅᔾᔨᕆᔭᐅᓂᑰᓚᐅᖅᑐᑦ ᐊᔾᔨᒌᓐᖏᑦᑐᓄᑦ ᐊᐱᖅᓱᖅᑕᐅᔪᓄᑦ: ᓇᕈᓇᒃᖢᑎᒃ ᐋᖅᑭᔅᓯᒪᓂᕆᔭᖏᑦ, 
ᓂᕐᔪᑎᓐᓇᓱᐊᕈᑎᖏᑦ, ᐊᒻᒪᑦᑕᐅᖅ ᐃᓚᒌᒍᓯᕆᔭᖏᓐᓄᑦ ᐃᓕᖅᑯᓯᕆᔭᖏᑕ.  
ᓇᕈᓇᒃᖢᑎᒃ: ᐊᕐᓇᓪᓗᐃᑦ ᓯᕗᓪᓕᐅᓪᓗᑎᒃ, ᒥᑭᓕᕋᖏᑦ ᕿᑎᐊᓃᖦᖢᑎᒃ ᑎᒡᒑᓗᖏᓪᓗ ᑭᖑᓪᓕᖅᐹᖑᓪᓗᑎᒃ. 
 
ᓂᕐᔪᑎᓐᓇᓱᐊᓐᓂᖅ: ᖁᓐᖏᐊᖅᓯᒪᔪᒥᒃ ᐃᓚᖓᑦ ᐊᐱᖅᓱᖅᑕᖅ ᐅᓂᒃᑳᖃᓚᐅᖅᑐᖅ ᓂᕐᔪᑎᓐᓇᓱᑦᑎᓪᓗᒋᒡᒎᖅ ᐋᕐᓗᐃᑦ 
ᑲᑎᓐᖓᓪᓗᑎᒃ ᑲᐃᕙᓚᐅᖅᖢᒍ ᐊᓱᐃᓛᒃ ᐱᒋᐊᓲᖑᔪᑦ ᐱᐅᔨᓂᒃ.  
 
ᐃᓚᒌᒍᓯᖏᑦ: ᐋᕐᓗᒥᒃ ᐱᔭᕆᔭᐅᔪᖃᕈᓂ ᐃᓚᒋᔭᖏᑦ ᐊᕐᕌᒍᑕᒫᖅ ᐅᑎᓲᖑᔪᑦ ᑕᐃᑯᖓ ᐃᓂᖓᓄᑦ 
ᑐᖁᔨᐊᖃᕐᓂᕕᓂᕐᒥᓄᑦ. ᑖᒃᑯᐊ ᐃᓚᒌᖑᔪᑦ ᓂᕕᐅᕆᔭᓕᐋᓘᒐᒥᒃ ᐃᓚᒥᓂᒃ ᖃᐅᔨᒍᑎᒃ ᑐᖁᑦᑎᔪᕕᓂᕐᒥᒃ ᐃᓄᒻᒥᒃ 
ᐊᑭᒋᐊᕈᓐᓇᖅᑐᑦ ᑖᔅᓱᒥᖓ ᑐᖁᑦᑎᔪᕕᓂᕐᒥᒃ.  
 
ᐸᖕᓂᖅᑑᖅ: ᑎᓴᒪᑦ ᐃᓚᐅᔪᑦ ᐅᖃᐅᓯᖃᓚᐅᖅᑐᑦ ᐃᓕᖅᑯᓯᖏᓐᓂᒃ ᐋᕐᓗᑦ ᓂᕐᔪᑎᓐᓇᓱᓕᕌᖓᒥᒃ ᑲᑐᔾᔨᓲᖑᔪᑦ. 
ᑎᒡᒐᖏᑦ ᓯᕗᓕᐅᕆᓪᑎᓗᒃ ᒥᑭᖅᑭᔭᖏᑦ ᒪᓕᒃᖢᑎᒃ. ᐊᑕᐅᓯᖅ ᐃᓚᐅᔪᖅ ᐅᓂᒃᑳᖃᖅᖢᓂ ᖁᓐᖏᐊᕐᓂᕕᓂᕐᒥᓂᒃ 
ᐱᓇᓱᐊᖅᑎᓪᓗᒋᑦ ᑖᒃᑯᐊ ᑲᑎᓐᖓᔪᑦ ᐊᒡᒍᖅᑐᓚᐅᖅᖢᑎᒃ ᐱᓇᓱᐊᓕᓲᖑᔪᑦ ᓂᕐᔪᑎᓐᓇᓱᑦᑕᒥᓂᒃ. ᒥᑭᓐᓂᖅᓴᑦ 
ᐊᖏᓂᖅᓴᐃᓪᓗ ᐋᕐᓗᐃᑦ ᐅᔾᔨᕆᔭᐅᓲᖑᕗᑦ ᐊᑯᓐᓂᖅᓲᑎᖃᖃᑦᑕᕐᓂᖏᓐᓂᒃ ᐊᖅᑯᓵᖅᖢᑎᒃ. ᐊᖏᓂᖅᓴᑦ 
ᐃᓄᑑᓚᐅᖅᐸᒃᖢᑎᒃ ᕿᓂᓲᖑᔪᑦ, ᐅᓂᒃᑳᖏᒍᑦ ᐃᓚᖓᑕ. ᐊᓯᖓᓗ  

ᐃᓚᐅᖃᑕᐅᔪᖅ ᐊᐱᖅᓱᖅᑕᓄᑦ ᐅᖃᕆᓪᓗᓂ ᑲᑎᓐᖓᔭᕌᖓᒥᒎᖅ ᐋᕐᓗᐃᑦ, ᒪᕐᕉᒃ ᐱᖓᓱᓪᓘᓐᓃᑦ ᑎᒡᒑᓗᓲᖑᔪᑦ 
ᐊᖏᓛᖑᓪᓗᑎᒃ. ᑕᒪᒃᑯᐊ ᒥᑭᓐᓂᖅᓴᑦ ᐋᕐᓗᐃᑦ ᐃᖅᓯᒋᔭᐅᖏᓐᓂᖅᓴᑦ ᑕᒪᒃᑯᓇᓐᖓᑦ ᑎᒡᒑᓗᓐᓂᒃ. 
 
ᑭᒻᒥᕈᑦ: ᖃᐅᔨᒪᔪᖃᓚᐅᓐᖏᓚᖅ ᐅᖃᐅᓯᖃᖅᑐᖃᕋᓂᓗ ᑕᒪᑐᒧᖓ. 
 
ᐃᖃᓗᐃᑦ:  ᐋᕐᓗᐃᑦ ᑲᑉᐸᒋᔭᖃᓐᖏᓐᓂᖏᓐᓂᒃ ᐃᓄᓐᓂᒃ ᖃᐅᔨᒪᔭᐅᔪᑦ ᑕᑯᔭᐅᔭᕌᖓᒥᒃ ᑭᓯᐊᓂ ᓂᐸᕈᓐᓇᖏᒻᒪᑕ 
ᐃᒪᖏᓂᑦ. ᐅᔾᔨᕆᔭᐅᓲᑦ ᑎᑭᓚᐅᖅᐸᓐᓂᖏᓐᓂᒃ ᐃᒪᖏᓐᓂᒃ ᐊᐅᔭᒃᑯᑦ ᐅᒥᐊᖅᑐᖅᑐᓂᓪᓗ ᐊᖅᑯᓵᖅᑕᐅᔭᕌᖓᒥᒃ 
ᐸᕝᕕᓵᖅᑕᐅᓇᑎᒃ ᓵᖓᒎᑐᐃᓐᓇᓱᖑᔪᑦ. ᐊᑯᓂᑦ ᓂᐸᕆᐊᖏᓐᓂᒃ ᐊᑕᐅᓯᕐᒥᒃ ᖃᐅᔨᔭᐅᓚᐅᖅᓯᒪᓐᖏᓚᑦ ᐃᒪᖏᒍᑦ.  
 
ᐃᑉᐱᐊᕐᔪᒃ: ᖃᐅᔨᒪᔪᖃᓚᐅᓐᖏᓚᖅ ᐅᖃᐅᓯᖃᖅᑐᖃᕋᓂᓗ ᑕᒪᑐᒧᖓ. 
 
 
ᐋᕐᓗᐃᑦ ᓂᕿᒋᔭᖏᓪᓗ: 
ᓇᐅᔮᑦ:  ᐋᕐᓗᐃᑦ ᓂᖀᓐᓇᖅᑐᒻᒪᑕ ᐱᓇᓱᐊᓪᓗᐊᑕᖅᖢᑎᒃ ᐳᐃᔨᓂᒃ: ᑐᒑᓖᑦ, ᖃᐅᓪᓗᖅᑖᑦ ᕿᓚᓗᒐᑦ, ᐊᕐᕖᑦ 
ᓇᑦᑏᓪᓗ, ᑭᓯᐊᓂᒎᖅ ᓂᕆᔪᓐᓇᖅᑐᑦ “ᐊᖑᓂᑦᑕᓕᒫᒥᓂᒃ”. ᐃᓚᖏᑦ ᐊᐱᖅᓱᖅᑕᐅᔪᓂᒃ ᐃᓄᐃᑦ 
ᐅᔾᔨᕆᔭᖃᖅᓯᒪᓂᕋᖅᖢᑎᒃ ᑭᒻᒫᓂᔭᐅᓂᕕᓂᖏᑕ ᐊᐃᕖᑦ ᑐᒑᓖᓪᓗ ᐊᒻᒪᑦᑕᐅᖅ ᑭᖑᕌᖅᓯᔭᕌᖓᒥᒃ 
ᓇᓂᓯᖃᑦᑕᖅᓯᒪᓪᓗᑎᒃ ᒪᒃᑖᒥᒃ ᐳᑦᑕᓛᖅᑐᓂᒃ. ᐃᓚᖏᑦ ᐃᓄᐃᑦ ᐊᐱᖅᓱᖅᑕᐅᔪᑦ ᐅᖃᖅᖢᑎᒃ ᑕᒪᒃᑯᐊᒎᖅ ᐋᕐᓗᐃᑦ 
ᑐᒑᓕᓪᓚᕆᓐᓂᒃ ᐱᓇᓱᓗᐊᕈᓐᓇᖏᒻᒪᑕ. ᖃᐅᔨᒪᔭᖏᑦ ᑕᐃᒪᐃᓐᓂᖏᒍᑦ ᑕᐅᑐᒃᖢᑎᒃ ᕿᓚᓗᒐᕋᓱᑦᑐᓂᒃ ᐱᔭᕆᔭᐅᔪᑦ 
ᐋᕐᓗᓄᑦ ᑐᒑᖃᒐᔪᓐᖏᒻᒪᑕ.  
 
ᐃᒡᓗᓕᒃ/ᓴᓂᕋᔭᒃ:  ᑕᒪᕐᒥᑦᑎᐊᐸᓗᒃ ᐊᐱᖅᓱᖅᑕᑦ ᐅᖃᓚᐅᖅᑐᑦ ᐊᕐᕖᑦ ᓂᕿᔅᓴᓪᓗᐊᑕᐅᓂᖏᓐᓂᒃ ᐋᕐᓗᓄᑦ. 
ᑕᒪᒃᑯᐊᓗ ᖃᐅᔨᔭᐅᓯᒪᔪᑦ ᓇᑦᑏᑦ, ᑐᒑᓖᑦ ᖃᐅᓪᓗᖅᑖᓪᓗ ᕿᓚᓗᒐᖏᑦ ᓂᕿᒋᔭᐅᓪᓚᕆᓐᓂᖏᓐᓂᒃ. ᓂᕆᓲᖑᒻᒥᔪᒡᒍᖅ 
ᐋᕐᓗᐃᑦ ᖃᐃᕈᓕᓐᓂᒃ ᐅᔾᔪᓂᓪᓗ, ᖃᐅᔨᒪᔭᐅᓪᓗᑎᓪᓗ ᑕᐃᒍᖅᑕᐅᓂᖏᓐᓂᒃ “ᑕᕆᐅᑉ ᐊᒪᕈᖏᑦ”. 
ᐃᖃᓗᑦᑐᓲᖑᒻᒪᖔᖏᑕ ᖃᐅᔨᒪᔭᐅᓚᐅᓐᖏᑦᑐᑦ. 
 
ᑲᖏᖅᖠᓂᖅ: ᐋᕐᓗᐃᑦ ᓂᕿᖃᓲᑦ ᖃᐅᓪᓗᖅᑖᑦ, ᑐᒑᓖᑦ ᕿᓚᓗᒐᖏᓂᒃ, ᓇᑦᑎᓐᓂᒃ ᐊᓯᖏᓂᓪᓗ ᐱᔪᓐᓇᕌᖓᒥᒃ ᓲᕐᓗ 
ᑭᖑᑉᐸᐃᑦ ᐃᖃᓗᒑᕐᔪᐃᓪᓗ ᐅᓂᒃᑳᖏᖑᑦ ᐊᐱᖅᓱᖅᑕᐅᔪᑦ. ᐊᐱᖅᓱᖅᑕᐅᔪᓕᒫᑦ ᐅᖃᐅᓯᖃᖅᑐᐃᓐᓇᐅᓪᓗᑎᒃ 
ᐊᑕᐅᓯᐅᓐᖏᑦᑐᒥᒃ ᓂᕐᔪᑎᒥᒃ ᓂᕿᒋᔭᐅᓲᖑᔪᓂᒃ ᑕᒪᒃᑯᓄᖓ ᐋᕐᓗᓄᑦ.  
 
ᐊᕐᕕᐊᑦ: ᐋᕐᓗᐃᒡᒎᖅ ᓴᖅᐱᓕᑦᑐᓲᒎᖅ (ᐃᓚᒋᓪᓗᒋᑦ ᖃᐅᓪᓗᖅᑖᑦ ᐊᕐᕖᓪᓗ) ᓇᑦᑎᕐᓂᓪᓗ ᒪᓕᒃᖢᒋᑦ ᐅᓂᒃᑳᕆᔭᖏᑦ 
ᑖᒃᑯᐊ ᐊᐱᖅᓱᖅᑕᐅᔪᓕᒫᓄᑦ. ᑕᒪᐃᓐᓂᒃ ᐊᐱᖅᓱᖅᑕᐅᔪᑦ ᐅᖃᓚᐅᖅᑐᑦ ᐋᕐᓗᖃᓕᕌᖓᑦ ᓇᑦᑏᑦ ᖃᐅᓪᓗᖅᑖᓪᓗ 
ᕿᓚᓗᒐᑦ ᐋᕐᓕᓐᖑᓲᑦ ᓄᓇᖅᐸᓯᑦᑐᑯᓘᓕᓲᑦ.  
 
ᐸᖕᓂᖅᑑᖅ: ᐋᕐᓗᐃᑦ ᖃᐅᔨᒪᔭᐅᔪᑦ ᓇᑦᑎᖅᑐᓲᖑᓂᖏᓐᓂᒃ (ᐱᓗᐊᖅᑐᒥᒃ ᖃᐃᕈᓕᓐᓂᒃ ᑕᕆᐅᖏᒍᑦ), ᖃᐅᓪᓗᖅᑖᑦ 
ᑐᒑᓖᓪᓗ ᕿᓚᓗᒐᐃᑦ (ᑐᒑᓖᓪᓗ ᑐᒑᖃᓐᖏᑦᑐᓪᓗ) ᐊᒻᒪᑦᑕᐅᖅ ᐊᕐᕕᕐᓂᒃ. ᐃᓚᖓᑕ ᐊᐱᖅᓱᒐᐅᔫᑉ ᐅᓂᒃᑳᕆᓚᐅᖅᑕᖓ 
ᐃᒪᓃᑦᑐᓕᒪᓂᒡᒍᖅ ᐱᓇᓱᐊᓲᖑᔪᑦ ᐋᕐᓗᐃᑦ, ᐅᖃᐅᓯᕆᓪᓗᒋᑦ ᑕᑉᐱᒃᑯᐊ ᐳᐃᔨᑦ, ᐊᒻᒪᑕᐅᖅ ᐃᖃᓗᒐᓱᓲᖑᔪᑦ ᐊᑦᑐᓂᒃ 
ᐃᓛᓐᓂᒃᑯᑦ. ᐃᓚᖓᑕ ᐊᐱᖅᓱᖅᑕᐅᔫᑉ ᐊᖏᖃᑎᒋᓪᓗᓂᐅᒃ ᐃᖃᓗᒐᓱᓚᐅᓲᖑᓂᖏᓐᓂᒃ. ᖁᓐᖏᐊᖅᓯᒪᓂᕕᓂᕐᒥᓂᒃ 
ᐃᓚᖓᑦ ᐊᐱᖅᓱᖅᑕᐅᔫᑉ ᑎᕿᓐᓂᖅᓴᑦ   ᐋᕐᓗᐃᑦ ᓇᑦᑎᕋᓱᓐᓂᖅᓴᑦ ᐊᑦᑑᓂᖅᓴᐃᓪᓗ ᐊᕐᕕᕋᓱᖦᖢᑎᒃ. 
 
ᑭᒻᒥᕈᑦ:  ᐋᕐᓗᐃᑦ ᐳᐃᔨᓂᒃ ᓂᕿᖃᓪᓚᕆᓐᓂᖏᓐᓂᒃ ᖃᐅᔨᒪᔭᐅᔪᑦ ᑕᒪᐃᓐᓂᒃ ᓇᑦᑎᓕᒫᓂᒃ, ᖃᐅᓪᓗᖅᑖᓂᒃ, ᐊᕐᕕᓂᒃ 
ᐊᐃᕕᕐᓂᓘᓐᓃᑦ.  
 
ᐃᖃᓗᐃᑦ: ᒪᓕᖦᖢᒋᑦ ᐊᐱᖅᓱᖅᑕᐅᔪᓕᒫᑦ ᐅᓂᒃᑳᖏᑦ, ᐋᕐᓗᐃᑦ ᖃᐅᔨᒪᔭᐅᔪᑦ ᓇᑦᑎᖅᑐᓲᖑᓂᖏᓐᓂᒃ (ᓇᑦᑏᑦ, 
ᖃᐃᕈᓖᑦ), ᓴᖅᐱᓕᓐᓂᒃ (ᖃᐅᓪᓗᖅᑖᑦ, ᑐᒑᓖᑦ, ᐊᕐᕖᑦ) ᐊᒻᒪᐅᖅᖂᖅᑐᕉᖅ ᐃᖃᓗᓐᓂᒃ. ᐅᔾᔨᕆᔭᐅᓪᓗᓂ ᐊᑕᐅᓯᕐᒧᑦ 
ᐊᐱᖅᓱᖅᑕᐅᔪᒧᑦ ᑭᓯᐊᓂ,  

ᐃᖃᓗᓕᐋᓘᒻᒪᑕᒎᖅ ᑯᖏᑦ ᐋᕐᓗᐃᓪᓗ ᐃᖃᓗᒐᓱᖃᑦᑕᕈᑎᒃ ᑰᑉ ᐊᑯᐊᖏᓐᓄᑦ ᐅᐸᒍᑎᓯᒪᖃᑦᑕᕋᔭᖅᑐᑦ. ᐃᓚᖓᑕ 
ᐊᐱᖅᓱᖅᑕᐅᔪᓂᒃ ᐅᖃᐅᓯᕆᓪᓗᓂᒋᑦ ᐋᕐᓗᐃᒎᖅ ᑭᓱᑐᐃᓐᓇᑦᑎᐊᒥᒃ ᓈᒻᒪᑦᑕᒥᓐᓂᒃ ᐱᓇᓱᓲᖑᔪᑦ 
ᓂᕆᔪᓐᓇᖅᑕᐃᓐᓇᕆᒐᒥᒋᑦ.     
 
ᐃᑉᐱᐊᕐᔪᒃ: ᑐᒑᓖᑦ ᕿᓚᓗᒐᑦ, ᓇᑦᑏᑦ, ᐊᕐᕖᑦ, ᖃᐅᔨᒪᔭᐅᓇᑎᒃ ᐃᖃᓗᑦᑐᓲᖑᒻᒪᖔᖏᑕ ᑭᖑᑉᐸᓂᓪᓘᓐᓃᑦ. ᐃᓄᐃᑦ 
ᑕᑯᖃᑦᑕᖅᓯᒪᔪᑦ ᑐᓴᐅᒪᓪᓗᑎᓪᓗ ᐊᓯᒥᑕ ᑕᑯᓯᒪᓂᑯᖏᓐᓂᒃ ᐋᕐᓗᓂᒃ ᐊᖑᓇᓱᑦᑎᓪᓗᒋᑦ ᓈᒻᒪᑦᑕᐅᔪᓂᒃ ᐱᓇᓱᐊᖅᑐᓂᒃ.  
 
 
ᐋᕐᓗᐃᑦ ᐊᐃᕖᓪᓗ: 
ᓇᐅᔮᑦ:  ᐃᓚᖏᑦ ᐊᐱᖅᓱᖅᑕᐅᔪᑦ ᐅᔾᔨᕆᔭᖃᖅᓯᒪᓂᑰᔪᑦ ᐊᐃᕖᑦ ᐃᑭᖃᖅᖢᑎᒃ ᐋᕐᓗᓄᑦ ᑮᔭᐅᓂᑰᒐᓗᐊᓂᒃ. 
 
ᐃᒡᓗᓕᒃ/ᓴᓂᕋᔭᒃ:  ᑕᒪᕐᒥᑦᑎᐊᖅ ᐊᐱᖅᓱᖅᑕᐅᔪᑦ ᐅᖃᐅᓯᖃᓚᐅᖅᑐᑦ ᐋᕐᓗᐃᒡᒎᖅ ᐃᖅᓯᔪᑦ ᐊᐃᕕᕐᓂᒃ, 
ᑐᒑᖃᕐᓂᖏᓐᓄᑦ.  
 
ᑲᖏᖅᖠᓂᖅ: ᐱᖓᓱᑦ ᐅᖃᓚᐅᖅᖢᑎᒃ ᐋᕐᓗᐃᒡᒎᖅ ᐃᖅᓯᔪᑦ ᐊᐃᕕᕐᓂᒃ.   
 
ᐊᕐᕕᐊᑦ: ᐊᐱᖅᓱᖅᑕᐅᔪᓕᒫᑦ ᐅᖃᓚᐅᖅᑐᑦ ᐋᕐᓗᐃᒡᒎᖅ ᐃᖅᓯᔪᑦ ᐊᐃᕕᕐᓂᒃ.   
 
ᐸᖕᓂᖅᑑᖅ: ᐊᐱᖅᓱᖅᑕᐅᔪᓕᒫᑦ ᐅᖃᓚᐅᖅᑐᑦ ᐋᕐᓗᐃᒡᒎᖅ ᐃᖅᓯᔪᑦ ᐊᐃᕕᕐᓂᒃ. 
 
ᑭᒻᒥᕈᑦ: ᐱᖓᓱᑦ ᐅᖃᓚᐅᖅᖢᑎᒃ ᐋᕐᓗᐃᒡᒎᖅ ᐃᖅᓯᔪᑦ ᐊᐃᕕᕐᓂᒃ. ᒪᕐᕉᒃ ᐊᐱᖅᓱᖅᑕᐅᖃᓯᐅᔾᔮᒃ ᐅᖃᐅᓯᖃᓚᐅᖅᑐᑦ 
ᐃᓄᐃᒡᒎᖅ ᐅᒥᐊᖅᑐᖅᖢᑎᒃ ᑕᑯᔭᕌᖓᒥᒃ ᐋᕐᓗᓂᒃ ᖃᑯᖅᑕᒥᒃ ᐃᒪᕐᒨᖅᓯᓲᖑᔪᑦ, ᓲᕐᓗ ᔭᕐᕋᐅᔭᒥᒃ ᐸᓂᑲᒥᒃ. 
ᐃᓱᒪᒋᔭᐅᓪᓗᓂ ᐋᕐᓗᒧᑦ ᐊᐃᕕᐅᑉ ᑑᒑᕆᓇᓱᒋᓗᓂᐅᒃ ᐅᐸᒍᑦᑎᔾᔮᕋᓱᒋᔭᐅᓇᓂ ᐃᖅᓯᓗᓂ. ᐃᓚᖓᑦ ᐊᐱᖅᓱᖅᑕᐅᔪᖅ 
ᐅᓂᒃᑳᕆᔭᖃᓚᐅᖅᑐᖅ ᐱᔭᐅᓇᓱᑦᑐᒥᒃ ᐊᐃᕕᕐᒥᒃ ᑲᐱᓯᔪᕕᓂᕐᒥᒃ ᑐᒑᖏᑦ ᐊᔪᖅᓱᒃᑲᒥᒃ ᐃᐱᔪᐃᓐᓇᐅᓪᓗᑎᒃ. 
ᖃᐅᔨᒪᔭᐅᔾᔪᑎᒋᕚ ᑖᒃᑯᐊ ᑕᒪᒃᑮᒃ ᑐᖁᒐᒥᒃ ᓯᓘᓪᓗᑎᒃ ᑎᔾᔭᐅᑎᓂᑰᒻᒪᑕ ᓄᓇᒧᑦ. ᑖᓐᓇ ᐊᐱᖅᓱᖅᑕᐅᔫᑉ ᐃᓚᖓ 
ᐅᖃᓚᐅᕆᓪᓗᓂ ᐃᖅᓯᒐᓗᐊᖅᑎᓪᓗᒋᑦ ᐋᕐᓗᐃᑦ ᐊᐃᕕᕐᓂᒃ, ᑳᓪᓚᕆᒃᑯᑎᒃ ᐱᓇᓱᐊᕈᓐᓇᕐᒪᑕ ᐊᐃᕕᕐᓂᒃ. 
 
ᐃᖃᓗᐃᑦ: ᐊᑕᐅᓯᖅ ᐊᐱᖅᓱᖅᑕᐅᔪᖅ ᖃᐅᔨᒪᓂᕋᓚᐳᖅᑐᖅ, ᒪᓕᖦᖢᒋᑦ ᐃᓄᐃᑦ ᖃᐅᔨᒪᔭᑐᖃᖏᑦ, ᐋᕐᓗᐃᑦ 
ᐃᖅᓯᒋᔭᖃᕐᓂᖏᓂᒃ ᐊᐃᕕᒃᓂᒃ.  ᐃᓚᖓ ᐊᐱᖅᓱᖅᑕᐅᔪᓂᒃ ᑐᓴᖅᓯᒪᓂᕋᓚᐅᖅᓯᒪᒻᒥᔪᖅ ᐅᓂᒃᑳᖅᑐᐊᒥᒃ ᐊᐃᕕᖅ 
ᐊᑭᒋᐊᕐᓂᕋᒥ ᐋᕐᓗᒧᑦ ᑲᐱᓯᓪᓗᓂ ᐊᔪᖅᓯᒃᑲᒥ ᐲᕈᓐᓇᐃᓪᓗᔪᕕᓂᖅ. ᑖᒃᑯᐊᒃ ᓱᓕ ᑲᑎᓐᖓᓪᓗᑎᒃ ᓇᓂᔭᐅᓚᐅᖅᓯᒪᔫᒃ 
ᓯᓘᓪᓗᑎᒃ. ᐊᐃᕕᓕᒻᒪᕆᐅᒻᒪᑦ ᑕᒪᓐᓇ ᐃᒪᖓ. 
 
ᐃᑉᐱᐊᕐᔪᒃ: ᐃᓚᖓᑕ ᐊᐱᖅᓱᖅᑕᐅᔪᓂᒃ ᐅᓂᒃᑳᕐᕕᐅᓂᑰᓪᓗᓂ ᐃᓐᓇᑐᖃᒧᑦ ᐱᖓᓱᓪᓗ ᐅᖃᓚᐅᖅᖢᑎᒃ ᐋᕐᓗᐃᒡᒎᖅ 
ᐃᖅᓯᔪᑦ ᐊᐃᕕᕐᓂᒃ. ᑕᒪᒃᑯᐊ ᐊᖑᓇᓱᑦᑐᐃᑦ ᐃᓄᑦ ᐊᖅᑯᓵᖅᑕᐅᔭᕌᖓᒥᒃ ᐃᖅᓯᓵᕋᓱᒋᒍᓂᐅᒃ ᐊᐃᕕᐅᑉ ᑐᒑᖓᓐᓂᒃ 
ᐃᒫᖅᓯᓪᓗᑎᒃ ᑲᑉᐱᐊᓵᕆᖃᑦᑕᓚᐅᖅᓯᒪᔪᒡᒎᖅ. 
 
 
ᐃᑉᐱᒍᓱᓐᓂᖃᕐᓂᖏᑦ ᐋᕐᓗᓂᒃ: 
ᓇᐅᔮᑦ:  ᐋᕐᓗᐃᑦ ᐃᓱᒪᒋᔭᐅᓂᕋᑦᑕᐅᔪᑦ “ᑕᕆᐅᑉ ᐊᒪᕈᖁᑎᖏᑎᑐᑦ” ᐃᓱᒪᖏᒍᑦ ᒪᕐᕉᓐᓄᑦ ᐊᐱᖅᓱᖅᑕᐅᖃᓯᐅᑎᔭᐅᔫᒃ. 
ᑖᒃᑯᐊ ᐊᖏᖃᑎᒋᓪᓗᐊᑕᓚᐅᖅᑐᑦ ᐋᕐᓗᐃᑦ ᓯᓚᑐᔫᒻᒪᑕ ᐃᓄᐃ ᑭᓯᐊᓂ ᐃᖅᓯᒋᔭᖃᕋᒥᒃ ᐅᐸᒍᑎᓗᐊᕈᓐᓇᓐᖏᑦᑐᑦ. 
ᐃᓚᖏᑦ ᐃᓄᐃᑦ ᐃᓱᒪᒋᔭᖃᓚᐅᖅᑐᑦ ᐋᕐᓗᐃᒡᒎᖅ ᐊᕝᕕᐊᕈᑎᐅᒻᒪᑕ ᓂᕿᔅᓴᕆᔭᒥᓄᑦ ᐳᐃᔨᓄᑦ ᐱᐅᒋᔭᖃᓐᓇᑎᒃ 
ᑭᓯᐊᓂᓕᑦᑕᐅᖅ ᐃᓚᖏᑦ ᐃᓱᒪᒋᔭᖃᖅᖢᑎᒃ “ᐃᑲᔪᖅᑎᖃᕐᓂᕐᒥᒃ” ᐋᕐᓗᓂ, ᐋᕐᓕᓐᖑᑎᓪᓗᒋᑦ ᑐᒑᓖᑦ 
ᓯᒡᔭᑯᓗᒃᑰᓕᓲᖑᒻᒪᑕ ᐱᔭᕐᓂᖅᑐᑯᓘᓕᖅᖢᑎᓪᓗ.  
 
ᐃᒡᓗᓕᒃ/ᓴᓂᕋᔭᒃ: ᐃᑉᐱᒋᔭᐅᓂᖃᑦᑎᐊᖅᑐᑦ ᐃᓄᓐᓄᑦ ᐃᓱᒪᒋᔭᖏᒍᓪᓗ ᐅᓗᕆᐊᓇᕈᓐᓇᖅᖢᑎᒃ.  

ᑲᖏᖅᖠᓂᖅ: ᓇᑉᐸᓪᓗᐊᑲᓴᖏᑦ ᐃᓚᐅᖃᑕᐅᔪᑦ ᐊᐱᖅᓱᕐᓂᕐᒧᑦ ᐅᖃᐅᓯᖃᓚᐅᖅᑐᑦ ᑲᑉᐱᐊᓱᖃᑦᑕᖅᓯᒪᓂᖏᓐᓂᒃ 
ᐋᕐᓗᓂᒃ ᑭᖑᓂᖔᖓᒍᑦ, ᐱᔾᔪᑎᖃᖅᖢᑎᒃ ᐅᓂᒃᑳᖅᑐᐊᓄᑦ ᑐᓴᖃᑦᑕᖅᓯᒪᔭᒥᓄᑦ ᐋᕐᓗᐃᑦ ᒥᔅᓵᓄᑦ 
ᐱᒋᐊᕐᕈᓐᓇᕐᓂᖏᓐᓄᑦ ᐃᓄᓐᓂᒃ. ᐅᓂᒃᑳᖅᑐᐊᑎᒍᑦ ᐅᖃᐅᓯᐅᖏᓐᓇᖅᖢᑎᒃ ᐱᐅᓂᖅᓴᐅᓂᖓᓐᓂᒃ 
ᐱᔭᕆᐊᖃᓐᖏᓪᓗᒋᑦ ᐋᕐᓗᐃᑦ ᐱᓕᕆᐊᕆᔭᕆᐊᖃᓐᖏᑦᑐᑦ ᖃᓄᐃᖏᑎᓪᓗᒋᑦ ᑐᖁᓴᐃᔪᖃᕈᓂ ᐊᑭᒋᐊᔭᓐᓂᖏᑕ 
ᐋᕐᓗᐃᑦ ᑐᖁᓴᐃᔪᕕᓂᕐᒧᑦ ᐃᓄᒻᒧᑦ ᐃᓚᖏᓄᓪᓗ. ᐊᐱᖅᓱᖅᑕᐅᔪᓄᑦ ᐃᓚᐅᔪᑦ ᑲᑉᐱᓱᖏᓐᓂᕋᓕᓚᐅᖅᑐᑦ ᐋᕐᓗᓂ 
ᖃᓂᔅᓴᖃᑦᑕᓚᐅᖅᖢᑎᒃ ᖃᐅᔨᒪᓕᕋᒥᓪᓗ ᑲᑉᐱᐊᓵᕆᖔᕈᓐᓇᕐᓂᕐᒥᓂᒃ. ᐅᖃᐅᓯᐅᒋᓪᓗᓂ ᐃᓚᖏᓄᑦ ᐋᕐᓕᓐᖑᓪᓗᑎᒃ 
ᕿᓚᓗᒐᑦ ᖃᐅᓪᓗᖅᑖᑦ ᐊᖑᓇᓱᑦᑎᓄᑦ ᐃᑲᔪᕈᑎᖃᓲᖑᒻᒪᑦ ᑭᓯᐊᓂᓕ ᐃᓄᐃᑦ ᐱᖓᓱᑦ ᐃᓱᒫᓗᖃᖅᖢᑎᒃ ᐋᕐᓗᓐᓄᑦ 
ᓄᖑᕋᐃᔭᐅᓕᕋᓱᒋᓪᓗᑎᒃ ᓂᕿᔅᓴᕆᔭᖏᓐᓂᒃ. ᐃᓱᒫᓗᒍᑎᒋᔭᐅᓪᓗᑎᒃ ᓇᑦᑏᑦ ᕿᓚᓗᒐᓪᓗ ᖃᐅᓪᓗᖅᑖ ᐅᓄᕐᓂᖏᑦ 
ᐊᑦᑐᖅᑕᐅᓇᓱᒋᓕᖅᖢᓂᔾᔪᒃ ᑕᒪᒃᑯᐊᓗ ᐅᓄᖅᓯᓗᐊᓕᕈᑎᒃ ᐋᕐᓗᐃᑦ ᓂᕿᔅᓴᐅᔪᑦ ᐋᖅᑭᔅᓯᒪᓂᖏᓐᓂᒃ ᐊᑦᑐᐃᔪᓐᓇᕐᒪᑕ.  
 
ᐊᕐᕕᐊᑦ: ᐊᖏᖃᑎᒌᒍᑕᐅᓚᐅᖅᑐᖅ ᐃᓄᖏᑦ ᐊᕐᕕᐊᑉ ᐃᖅᓯᒋᔭᖃᕐᓂᖏᓐᓂᒃ ᐋᕐᓗᓂ. ᑭᓯᐊᓂᓕᑦᑕᐅᖅ, ᐃᓚᖓᑦ 
ᐊᐱᖅᓱᖅᑕᓂ ᐅᖃᐅᓯᖃᓚᐅᖅᑐᖅ ᐱᐅᒋᔭᖏᒡᒎᖅ ᓇᑦᑎᕐᓂᒃ ᓯᔾᔭᒨᕆᑎᑦᑎᓲᖑᒻᒪᑕ ᐋᕐᓕᓐᖑᑎᓪᓗᒋᑦ ᐃᓚᖓᓪᓗ 
ᐃᓱᒪᒋᔭᖃᓐᖏᓐᓂᕋᖅᖢᓂ ᐋᕐᓗᓂᒃ, ᑭᓯᐊᓂᒎᖅ ᐅᔾᔨᖅᓱᑦᑎᐊᕆᐊᖃᑐᐃᓐᓇᖅᑐᑦ ᖃᓪᓕᓗᐊᖅᑕᐃᓕᓗᒋᓪᓗ 
ᐱᒋᐊᖅᑕᐅᔪᒪᓐᖏᒃᑯᕕᑦ. 
 
ᐸᖕᓂᖅᑑᖅ: ᑕᐃᒪᓕ ᐃᓱᒪᒋᔭᐅᓪᓗᐊᑕᓚᐅᖅᑐᖅ ᐃᓄᖏᓐᓄᑦ ᐸᖕᓂᖅᑑᑉ ᐅᓄᕐᓂᖅᓴᑦ ᐃᖅᓯᒍᓱᑦᑐᑦ ᐋᕐᓗᓐᓂᒃ 
ᐊᒻᒪᑦᑕᐅᖅ ᐅᒥᐊᖅᑐᖅᖢᑎᒃ ᐊᕝᕕᐊᕆᔭᖃᔭᑦᑐᑦ ᐋᕐᓗᓂᒃ. ᑕᒪᕐᒥᐅᓐᖏᑦᑑᒐᓗᐊᑦ ᐃᖅᓯᔪᑦ ᐋᕐᓗᓂ ᐊᒻᒪᓗ 
ᐅᒥᐊᖅᑐᐄᓐᓇᓲᖑᓪᓗᑎᒃ ᐋᕐᓗᖃᕋᓗᐊᖅᑎᓪᓗᒍ ᐃᓚᖏᓪᓗ ᖁᓐᖏᐊᕋᔭᓲᖑᓪᓗᑎᒃ ᑎᕿᓐᓂᖅᓴᐅᔪᓂᒃ ᐋᕐᓗᓂᒃ 
ᐅᒥᐊᖅᑐᖅᓯᒪᓪᓗᑎᒃ. ᒪᕐᕉᒃ ᐊᐱᖅᓱᖅᑕᐅᔫᒃ ᐸᕝᕕᓵᕆᔪᓐᓇᕐᓂᕋᕋᑎᒃ ᐋᕐᓗᓂ ᐊᖅᑯᓵᖅᑐᓂᒃ ᑭᓯᐊᓂᓕ 
ᐊᖏᖃᑎᒌᒻᒥᒐᑎᒃ ᓇᓪᓕᐊᒃᑯᑦ ᐃᑲᔪᓲᖑᒻᒪᖔᖏᑕ ᐋᕐᓕᓐᖑᔪᓄᑦ ᐳᐃᔨᓄᑦ ᐋᕐᓗᑕᖃᓕᕌᖓᑦ ᓇᑦᑎᕋᓱᑦᑎᓪᓗᒋᑦ. 
ᐊᑕᐅᓯᕐᓕ ᐱᐅᔅᓴᕐᓂᕋᐃᓚᐅᖅᑐᖅ ᐱᔾᔪᑎᒋᓪᓗᓂᐅᒃ ᓇᑏᑦ ᓯᔾᔭᑯᓗᒻᒧᑦ ᕿᒫᓲᖑᒻᒪᑕ ᐋᕐᓕᓐᖑᑎᓪᓗᒋᑦ ᑭᓯᐊᓂ 
ᐊᐃᑉᐸᕆᔭᖓ ᐅᖃᕆᓪᓗᓂ ᑖᒃᑯᐊ ᐸᕝᕕᒋᓂᕋᖅᖢᓂᒋᑦ ᐋᕐᓗᐃᑦ ᐱᓪᓗᒋᑦ ᕿᒫᑎᑦᑎᓲᖑᒻᒪᑕ ᐳᐃᔨᓕᒫᓂᒃ 
ᓇᑦᑎᕐᓂᓪᓗᑦᑕᐅᖅ.  
 
ᑭᒻᒥᕈᑦ: ᐃᖅᓯᒋᔭᑦ ᐊᒻᒪᓗ ᐃᑉᐱᒋᔭᐅᑦᑎᐊᔭᑦᑐᑦ ᑕᑯᔭᐅᒑᖓᒥᒃ 
 
ᐃᖃᓗᐃᑦ:  ᐃᓄᐃᑦ ᐃᖅᓯᕙᓚᐅᖅᓯᒪᔫᒐᓗᐊᑦ ᐋᕐᓗᓂᒃ ᐅᐊᑦᑎᐊᕈ; ᐃᑲᔪᖅᓱᕋᓱᒋᔭᐅᓕᖅᑐᓪᓕ ᐃᓄᓐᓂᒃ 
ᐊᖑᓇᓱᑦᑎᓂᒃ ᐋᕐᓕᓐᖑᔪ ᐳᐃᔩᑦ ᓄᓇᖅᐸᓯᒻᒧᑦ ᕿᒫᓂᐅᓴᑐᐃᓐᓇᕐᒪᑕ ᐋᕐᓗᓂᒃ. 
 
ᐃᑉᐱᐊᕐᔪᒃ: ᐃᓱᒪᒋᔭᐅᓂᖏᑦ ᐋᕐᓗᐃᑦ ᓄᓇᖏᓐᓂᒃ ᐊᔾᔨᒌᓐᖏᕈᓘᔭᖅᐳᖅ: ᐃᓚᖏᑦ ᐃᓯᒋᔭᖃᖅᖢᑎᒃ ᐃᓄᐃᑦ, 
ᐊᓯᖏᓪᓗ ᐊᕝᕕᐊᕈᓱᒃᖢᑎᒃ ᓅᖁᔨᑐᐃᓐᓇᖅᖢᑎᒃ ᐊᒻᒪᓘᓐᓃᑦ ᐃᓄᓐᓄᑦ ᐊᖑᓇᓱᑦᑕᐅᖁᔭᐅᓪᓗᑎᒃ, ᐊᓯᖏᑦᑕᐅᖅ 
ᐱᐅᔅᓴᖅᖢᑎᒃ ᐋᕐᓗᖃᓕᕌᖓᑦ ᐴᐃᔩᑦ ᐋᕐᓕᓐᖑᑎᓪᓗᒋᑦ ᓯᔾᔭᖅᐸᓯᒻᒧᑦ ᕿᒫᓯᒪᓕᓲᖑᓂᖏᓐᓄᑦ.   
 
 
ᐃᓄᐃᑦ ᐊᖑᓇᓱᓐᓂᖏᑦ ᐊᒻᒪᓗ ᐋᕐᓗᐃᑦ: 
ᓇᐅᔮᑦ: ᐊᖑᓇᓱᑦᑕᐅᓐᖏᑦᑐᑦ 
 
ᐃᒡᓗᓕᒃ/ᓴᓂᕋᔭᒃ:  ᐃᓄᐃᑦ ᐊᖑᓇᓱᒐᔪᐃᑦᑐᐋᓗᐃᑦ ᐋᕐᓗᓂᒃ, ᑭᓯᐊᓂ ᖃᔅᓯᐊᖅᑎᖅ ᐱᔭᕆᔭᐅᖃᑦᑕᕆᐊᖃᕐᓂᖏᓐᓂᒃ 
ᐅᓂᒃᑳᖅᑐᖃᓚᐅᖅᑐᖅ ᓯᕗᓂᐅᒍᑦ ᐅᓂᒃᑳᕆᔭᐅᑲᑕᒃᑭᓪᓗᑎᒃ. 
 
ᑲᖏᖅᖠᓂᖅ:  ᐊᖑᓇᓱᑦᑕᐅᓐᖏᑦᑎᐊᖅᑐᑦ ᐊᑑᑎᖃᕋᑐᒋᔭᐅᑦᑎᐊᕋᑎᒃ ᓂᕿᔅᓴᑦᑎᐊᖑᓇᓱᒋᔭᐅᓐᖏᑦᑐᑦ.  
 
ᐊᕐᕕᐊᑦ: ᐊᖑᓇᓱᒍᓐᓇᖏᑦᑎᐊᖅᑐᑦ ᓂᕿᖃᕋᑎᓪᓗ ᐋᕐᓗᓂᒃ   
 
ᐸᖕᓂᖅᑑᖅ: ᐊᖑᓇᓱᒍᓐᓇᖏᑦᑐᑦ ᓂᕿᖃᕋᑎᓪᓗ ᐋᕐᓗᓂᒃ 

ᑭᒻᒥᕈᑦ:  ᐊᖑᓇᓱᑦᑕᐅᓐᖏᑦᑐᑦ 
 
ᐃᖃᓗᐃᑦ:  ᐊᖑᓇᓱᑦᑕᐅᓐᖏᑦᑐᑦ ᓂᕿᔅᓴᐅᓇᓱᒋᔭᐅᓐᖏᑦᑐᑦ 
 
ᐃᑉᐱᐊᕐᔪᒃ:  ᐊᖑᓇᓱᑦᑕᐅᓐᖏᑦᑐᑦ 
 
 
ᓇᓗᓇᐃᖅᓯᔾᔪᑕᑦ: 
 
ᖃᐅᔨᒪᔭᐅᕐᔪᐊᖅᑐᒻᒪᕇᑦ ᐋᕐᓗᐃᑦ ᐃᓄᖏᓐᓄᑦ ᓄᓇᓕᖏᓐᓂᑦ ᐊᐱᖅᓱᖅᑕᐅᓚᐅᖅᑐᓂᒃ ᖃᐅᔨᓴᖅᑕᐅᑎᓪᓗᒋᑦ. 
ᓇᐃᑦᑐᒥᒃ ᑕᑯᒋᐊᑲᐃᓐᓇᕐᓃᑦ, ᓲᕐᓗᓕ ᐆᒪᐅᑉ ᑎᑎᕋᖅᑕᐅᔫᑉ ᐃᓗᐊᒍᑦ, ᐊᑑᑎᖃᓪᓚᕆᒻᒪᑕ ᑕᑯᑎᑦᑎᓇᓱᐊᕐᓂᕐᒥᒃ 
ᐃᓗᐃᑦᑑᔪᒥᒃ ᑕᐅᑦᑐᒐᔅᓴᒥᒃ ᐃᒪᖁᑎᒋᔭᖏᒍᑦ ᑭᓯᐊᓂᓕ ᐃᓗᐃᑦᑑᔪᒥᒃ ᓇᓗᓇᐃᖅᓯᓯᒪᓐᖏᒪᑕ ᑖᒃᑯᑐᐊᖅ ᓄᓇᓖᑦ 
ᖃᐅᔨᓴᕐᕕᐅᑎᓪᓗᒋᑦ. ᑐᑭᓯᐅᒪᓂᕗᑦ ᓄᓇᓖᑦ ᖃᐅᔨᒪᓂᕆᔭᖏᓐᓂᒃ ᐃᑲᔪᖅᓯᒪᒻᒪᑦ ᐃᑲᔪᐃᓐᓇᖅᐸᓪᓕᐊᓪᓗᓂᓗ 
ᖃᐅᔨᓴᖅᑎᐅᔪᓂᒃ ᑐᑭᓯᓇᓱᐊᖅᑎᓪᓗᒋᑦ ᐋᕐᓗᑦ ᐃᓕᖅᑯᓯᖏᓐᓂᒃ ᓄᓇᕘᑉ ᐃᒪᖏᒍᑦ.  
 


